
 

 

 

 

 

 

 

 

 

 

 

 

 

 

 

 

 

 

 

 

 

 

 

 

Markii la qoray Afka Hooyo, Guddigii Afsoomaaliga waxyaabihii ay adeegsadeen 
waxaa ka mid ahaa; ololeyaashii hirgelinta Afka Soomaaliga ee ka billowday 
Xafiisyada Dowladda kuna dhammaaday horumarinta Reermiyiga. Maanta 45 
sano ka dib afku wuxuu ku noqday heerkii ugu hooseeyey ee laga soo qaaday. 
Haddaba, wuxuu u baahan yahay in sidii oo kale loogu gurmado oo ololeyaal iyo 
wacyigelin badan loo sameeyo. Akademiyada Cilmiga Fanka iyo Suugaanta 
waxay soo jeedinaysaa talooyin muhiim ah oo waqtigan Afsoomaaliga lagu 
badbaadin karo, waxaana ka mid ah; 
1. In shaqaalaha xafiisyada dawladda tababar ku saabsan habqoraalka 

wanaagsan ee farta la siiyo. 
2. In Wargeyska Dhambaal ee Akademiyadu soo saarto lagu daro farriinside 

todobaadle ah oo la yiraahdo “Afka hooyo Bar ama Baro”.  
3. In Idaacadaha, dhallinyarada waxqorta iyo barayaasha afka dhiga 

tababarro la siiyo. 
4. In dhammaan qoraallada xafiisyada Dowladda loo adeegsado Afsoomaali. 
5. In Dawladdu soosaarto wareegto loogu hiillinayo Afka Soomaaliga.  
6. In la ururiyo wixii ka nool dadka Afka Soomaaliga wax ka soo qabtay, wixii 

talooyinka ay hayaanna laga dhegeysto. 
7. In la qoro Buugaag Afsoomaali ku qoran oo ka bilaabanaya heerka. 

waxbarashada asaasiga ka hor (Pre-school) ilaa heer Dugsi Hoose. 
8. In Manhajka Qeybta Afsoomaaliga iyo Suugaanta tixgelin gaar ah la siiyo. 
9. In Ardayda Qasab looga dhigo sannad dugsiyeedka in ay ku baasaan 

maaddada Afka Soomaaliga. 
10. In miisaaniyad gaar ah ay dowladdu u sameyso barnaamijyo lagu 

hormarinayo Afka Hooyo. 
Guddoomiyaha Akademiyada 

TALOOYIN LAGU BADBAADINAYO 

AFKA SOOMAALIGA 

 

Tusmada Dhambaalka 
Cilmiga Juqraafiga ----------------------------------------------- 3 

Fanka iyo Suugaanta -------------------------------------------- 4 

Riwaayaddii Waraf iyo Shimbiro ------------------------------ 5 

Raadad iyo Sheekooyin ----------------------------------------- 6 

Ilbaxnimada Islaamka ------------------------------------------- 7 

Cilmiga Bulshada ------------------------------------------------- 8 

Aragtida  indheergaradka --------------------------------------- 9 

Sooyaalka Soomaalida ----------------------------------------- 10 

Kobcinta Afka iyo Naxwaha ----------------------------------- 11 

Nolosha Reer Miyiga ------------------------------------------- 12 

Raadraaca Cilmiga iyo Aqoonta ----------------------------- 13 

Ilaalinta Deegaanka iyo Fayadhowrka --------------------- 14 

Arrimaha Dhaqandhaqaalaha -------------------------------- 15 

Xiriirka Waddanka iyo Waddaniga -------------------------- 16 

Baraarujinta Caafimaadka ------------------------------------- 17 

Ahmiyadda Akhriska iyo Quxuuqda Qoraha -------------- 18 

Taallada Dhagax-tuur waxaa la dhisay 1971dii waxaana lagu 
xasuustaa waddaniyiintii naftooda huray iyaga oo 
gumaystayaasha kula dagaalamaya dhagxaan. Goobta 
Taallada laga taagay waa meeshii uu ku qubtay dhiigii kuwii 
naftooda u huray gobonnimadoonka, annagana xusuusbay 
naga mudan yihiin. 
Sannadkii 1946dii waxa ay ahayd sannadkii kala guurka oo ay 
damceen dadka Soomaaliyeed in ay gumeysiga ka guuraan oo 
ay xorriyad u guuraan waana sannadkaas markii arrimaha 
Soomaalida la soo hordhigay Jimciyadda Quruumaha ka 
dhexeysa, waxaana loo diyaariyay dhinaca Soomaaliya wafdi 
laga soo xulay ururka SYL intaa kadib waxa ay Qarammada 
Midoobay Soomaaliya u soo dirtay wafdi ka kooban 4 
dowladood ee waaweyn si ay u ogaadaan doonista shacabka 
Soomaaliyeed, shacabkana waxa ay ku tashadeen inaanay 
oggolaan  in ay ismaamulkoodu u diyaariso cid aan 
Qarammada Midoobay ahayn, xilligaa Ingiriisku waxa uu ku 
taamayay in uu ku guuleysto oo loo dhiibo xornimo gaarsiinta 
dalka Soomaaliya Koofur iyo Waqooyiba, taasina waa uu ku 
guul dareystay. sidaa darteed ayuu ku taageeray Talyaaniga in 
uu ku soo baxo dhinaca Koofureed taasina ma moogeyn 
shacabka Soomaaliyeed, waxa ayna ahayd mu'aamaraad ay 
dowladda Ingiriiska maleegeysay waxaana la qaban qaabiyay 
bannaan baxyo arrintaas looga soo horjeedo waxa ayna taasi 
sababtay in uu qarxo kacdoonkii la magac baxay dagaalkii 
dhagax-tuur ee dhacay sannadku markuu ahaa 1948kii, kaas 
oo ay u soo baxeen dadweynaha ku nool Muqdisho oo ay 
horkacayeen dhallinyarada ururka SYL dagaalkaas oo looga 
soo horjeeday dib ugu soo noqoshada Talyaaniga. 
Waxa la yiri feero buuxa fiiqbaa kicisee, dadkii iyagoo tuban 
mesha hadda laga dhisay taallada dhagaxtuur oo doonaya 
inay shucuurtooda xornimodoonista ah u muujiyaan wafdigii 
ay soo dirtay Qaramada Midoobay oo ka koobnaa afarta 
dowladood ee waaweyn, dadkaasoo isugu jiray dadkii ku 
noolaa xamar iyo dad badan oo ka kala yimid gobolada dalka 
haba ugu badnaadeene gobolldii ay xafiisyada ku lahaayeen 
SYL.  
 

Saacaddu mar ay aheyd barqanimo Bishii Janaayo 1948-kii 
dadkuna sugayaan in guddigaas ay qaramada midoobay soo 
dirtay ay xubno iyaga ka wakiil ah u yeeraan oo ay la kulmaan, 
waydiiyaana xubnahaas la soo xulay waxa uu noqonayo aaya 
iyo mustaqblka shacabka soomaaliyeed, ayaa dadkii waxay 
maqleen in xaruntii SYL ay u dabamareen calooshood u 
shaqaystayaal ka wakiil ahaa gumaysigii talyaaniga oo 
doonayey inay gaagixiyaan dararta xornimadoonka shacabka 
Soomaaliyeed iyo ururka SYL oo wada jira ay soo 
bandhigayeen. 
 

Shacabkii oo dhammi waxay ku yaaceen meeshii dhiillada laga 
soo sheegay ee xaruntii SYL. Halkaa ayaa waxaa isaga 
horyimid Soomaalidii Xornimada Doonaysay oo uu 
hogaaminayo ururka SYL iyo calooshood u shaqaystayaashii 
doonayey in talyaanigu dalka dib ugu soo noqdo, waayo 
xilligaa waxaa haystay dalka Dawladdi Ingiriiska. 
 

Goobtaa dagaal xunbaa ka dhacay dibbaana loo caabiyey 
nimankii calooshood u shaqaystayaasha ahaa oo ee xarunta 
soo weeraray. Dhowr qof oo Soomaali ah oo ay ku jirto Xaawo 
Cismaan (Xaawo Taako) ayaana meeshaa ku dhintay. Kadib 
shacabkii soomaaliyeed waxay gaareen go’aan ah in arrintan 
uu talyaanigu ka dambeeyey, sidaa darteed in talyaaniga yool 
laga dhigto oo aan dadka soomaaliyeed waxba la yeelin, 
markaas ayaa waxaa lagu qaaday weerar guri kasta iyo goob 

 

Shacabkii oo dhammi waxay ku yaaceen meeshii dhiillada laga soo 
sheegay ee xaruntii SYL. Halkaa ayaa waxaa isaga horyimid 
Soomaalidii Xornimada Doonaysay oo uu hogaaminayo ururka SYL 
iyo calooshood u shaqaystayaashii doonayey in talyaanigu dalka dib 
ugu soo noqdo, waayo xilligaa waxaa haystay dalka Dawladdi 
Ingiriiska. 
 

Goobtaa dagaal xunbaa ka dhacay dibbaana loo caabiyey nimankii 
calooshood u shaqaystayaasha ahaa oo ee xarunta soo weeraray. 
Dhowr qof oo Soomaali ah oo ay ku jirto Xaawo Cismaan (Xaawo 
Taako) ayaana meeshaa ku dhintay. Kadib shacabkii soomaaliyeed 
waxay gaareen go’aan ah in arrintan uu talyaanigu ka dambeeyey, 
sidaa darteed in talyaaniga yool laga dhigto oo aan dadka 
soomaaliyeed waxba la yeelin, markaas ayaa waxaa lagu qaaday 
weerar guri kasta iyo goob kasta oo uu talyaanigu ku sugnaa. 
Waxaana kacdoonkaa lagu dilay 52 nin oo talyaani ah. 
 

Meeshii uu dagaalkaa ka dhacay ayaa markii xornimada la qaatay 
waxaa laga dhisay taallo xusuuseed oo la magac baxday dhagaxtuur, 
taasoo ka turjumaysa in soomaalidii maalintaa dagaalka ka qeyb 
gashay hubkoodu dhagax ahaa. 

Guddiga Akademiyada 

DHAQAN SAWIRAN 

 

Boggan waxa aannu bil walba ku soo qaadannaa hal shey 

oo ah waxyaaba soomaalidu hiddo iyo dhaqan u leedahay, 

kaas oo adeegsigiisa waayadan dambe laga sii baxayo, 

waxaanna sheygaa ka bixinnaa faallo kooban oo ku 

saabsan sida loo adeegsado. 

 

Halkan hoose waxaa kaaga muuqda sawirka shey ay 

soomaalidu u taqaan Raxli oo ay isticmaasho kaas oo 

gobolLada  soomaaliya   caan ka ah. 

 

Raxli / Rixli 

 

 

 

Raxli ama Rixli: waxaa laga helaa degaannada soomaalida 

oo dhan gaar ahaan xilqooyinka Cilmiga lagu barto iyo 

masaajidda. Raxli waa qalab ku caan ah oo lagu yaqaano oo 

ay adeegsadaan cullimada iyo dadka diinta barashadeeda ku 

howlan. sida kaaga muuqata sawirkiisa qaab ahaan haddii 

aan tilmaamno waa qoryo si farshaxannimo leh loo qoray oo 

la isugu qoofalay si farsamo ah kolna waa lakala bixiyaa oo 

meelbaa si siman loo dhigaa kolna waxaa laysku geliyaa sida 

faraha waxaana la saartaa kitaabka kolka la akhrinayo oo 

kutubka culculus akhriskooda in gacmaha lagu hayo laga 

daalayo ayaa korka laga saaraa si xarrago leh kolba baal 

loogu rogaa. Raxligu dhaqan ahaan waa soo jireen oo inta 

soomaalidu muslin ahaydba waa la isticmaali jiray isagoo si 

wanaagsan loo xardhay asal qurux badanna la mariyay ayaa 

waxaa sameeya geedo qoroyaasha Soomaalida  

 

Raxligu in kitaabka la akhrinayo la dulsaarto ka sokow waxaa 

lagu karaameeyaa kitaabka qur’aanka oo la diidayo in 

dhulka la dhigo ama cimaamad iyo wax la mid ah la saaro 

ugu dambeyntii Raxligu waa tilmaan diineed caanka ah 

dhulka soomaalida oo dhan  

GUDDIGA AKADEMIYADA 

B I Y A H A. 

Hantida biyaha dalka waxay ka timaadaa labo meelood 

Roobka iyo labada webi ee lagu magacaabo Jubba iyo 

Shabeelle. Badiba dalka Soomaaliyeed waxa uu helaa 

roob fiican, inkasta oo sida roobku dalka ugu qaybsamo 

uu aad u kala geddisan yahay. 

Biyaha roobka badidoodu waxay ku dambeeyaan iyaga oo 

kor carara dhulka kadibna hoos u gala dhulka, amase ku 

darsama badweynta. Meelaha keliya ee biyo joogta ah lihi 

waa labada webi, Jubba iyo Shabeelle. 

Biyaha labadaasi webi qiimo gaar ah bay u leeyihiin 

nolosha dadka Soomaaliyeed. Noloshaas oo aan ku ekeyn 

dadka oo keliya ee ay la jiraan xoolaha nool ee jiritaanka 

ummadda leh. Waxa kale oo u baahan biyaha beeraha iyo 

warshadaha oo horumarkoodu ku xidhan yahay hadba 

sidii ay biyo ku filan u helaan.  

Baahida biyaha loo qabo way sii kordheysa maalinba 

maalinta ka danbaysa, hawgu sii badnaato baahida ay u 

qabaan reer guuraagu.  Taas oo dhalisay in xoolaha loo 

hayaamiyo, loona wado hadba meesha ay ka heli karayaan 

biyo iyo daaq. 

Labada webi  

Soomaaliya waxay leedahay labo webi oo la kala yiraahdo 

Jubba iyo Shabeelle ee ka soo burqada buuraha Itoobiya 

Labada webi waxay ku kala duwan yihiin kala biyo 

badnaanta. Jubba ayaa weyn oo biyo badan. Jubba wuxuu 

ku dhammaada badweynta Hindiya. Shabeelle wuxuu 

dhereekiisu yahay 1500km, wuxuuna dalka ka soc galaa 

Beledweyne, wuxuuna soo maraa magaalooyinka Buulo-

burte, Jawhar, Balcad, iyo Afgoye. 

BEERAHA DALKA 

• Inta aynaan kuwa dalkeenna ka hadlin horta aynu isla 

garanno kaalinta ay beerahu ku geli karaan 

dhaqaalaha. 

• Beeruhu waxay meherad u yihiin oo noloshoodu ku 

xidhan tahay dad fara badan. 

• Cuntada la quuto badankeedu waxay ka soo baxdaa 

beeraha,  sidaas darteed adduunku noloshiisa waxay 

adkaan lahayd haddii aan beerahu jirin! 

• Tacabka beeraha waxa laga dheefaa lacag adag markii 

dibadda loo dhoofsho. 

• Beeruhu waxay habaan warshadaha oo gaabiya wixii 

tacab ah ee ka soo baxa! 

Marka kuwa xoola dhaqatada ah laga reebo, dalkeenna 

badankiisu wuxuu ku nool yahay oo mehered u ah 

falashada beeraha. 

Hase yeeshee beeralaydeennu waxay u badan yihiin kuwa 

soo saara quud madhaafaan ah, oo aan awood u lahayn in 

ay beertaan tacab ay iib geeyan oo lacagi ka soo gasho 

beeraha noocaas ah tacabka ka baxa waxaa u badan 

galleyda, haruurka iyo digirta. Beeraleydaasi yar yar 

waxaa aad u hooseeya itaalkooda, ha ahaado xag 

dhaqaale, mid aqooneed, iyo mid qalabba. 

Si dhibaatooyinkaas looga baxo dawladdu waxay dalkaas 

isugu geeyeen iskaashatooyin iyo danwadaago, si ay isugu 

biiriyaan awood iyo itaal wixii ay leeyihiin. Isla mar 

ahaantii waxa fududaaday sidii loogu fidin lahaa, 

taageerada dawladda sida qalabka abuurka, kharashka iyo 

aqoonta waxaana durba la dareensan yahay in awoodda 

wax soo saarka beerahu kor u kacday! Beeraha yar yar ka 

sokow beryahan dambe waxaa hawl weyn laga qabtay 

kuwa ku yaal webiyada agahooda iyo meelaha biyaha leh.  

Beerahaas waxa ka mid ah kuwa Bariiska, Sareenka, 

Sisinta iyo Muuska. Waxa aad loo fidiyay bedka dhulka 

iyo tacabka lagu beeraba.  

Ilaa hadda muuska iyo khudaarta oo keliya ayaa dibadda 

loo dhoofshaa. 

                  Guddiga Akademiyada 

IFTIIMIN SUUGAANTA SOOMAALIDA  

4. Qaybaha suugaanta 

Suugaanta marka la darsayo 

waxaa loo kala soocaa laba 

qaybood oo kala tilmaan duwan: 

suugaantii hiddaha iyo 

suugaanta casriga ah ama 

suugaan-hiddeed iyo suugaan-

casri. 

Tan hore waa suugaantii soo 

jireenka ahayd ee facba fac ka 

soo dhaxlayey. Tan labaadna 

waa jaad-suugaaneedyada cusub 

ee soo baxay xilliyadan hab-

nololeedka casriga ah ee 

magaalaysan lana jaanqaadaya 

waxa ka socda dunida kale. 

Jaan-suugaaneedyada ku 

abtirsada suugaan-hiddeedda 

waxaa ugu caansan murtida, 

maahmaahda, maansadii hore, 

hees-hawleedda, hees-

cayaareedda iyo sheeko-

hiddeedda oo ay ku jirto sheeko-

carruureeddu, ama wax dadka 

qaar ku magacaabaan sheeko-

xariiro. 

Dhanka kale, suugaan-casrida 

waxaa ku abtirsada riwaayadaha, 

sheeko-qorista, maansada cusub, 

iyo hees-casrida. 

Dib ayaan ka sii qeexi doonnaa 

kana tusaale bixin doonnaa 

jaadadkaas kala duwan.  

Shaxtuska hoos ku xardhanna 

waa sii qeexid is garab dhigaysa 

suugaan-hiddeedda iyo suugaan-

casrida, si loo wada fahmo waxa 

ay kala yihiin. 

SHAX-TUS 1.  

IS-GARAB-DHIG SUUGAAN-HIDDEED IYO SUUGAAN-CASRI 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

5. jaad-suugaaneedyada Soomaalida 
Sida loo badan yahay Soomaalida caadiga ah suugaan wuxuu u yaqaan 

gabayada iyo heesaha keliya.  

Kuwaasi waa laba qura oo ka mid ah jaadad badan ama noocyo kala duwan 

oo ay ka koobanto suugaantu. 

Noocyadaas ama jaadadkaasi guud ahaan waxay kala hoos tagaan laba 

rukun oo waaweyn, kuwaas oo lagu tilmaami karo labada lugood ee ay ku 

taagan tahay suugaantu. Waxaa lagu magacaabaa tix iyo tiraab.  

Tixdu waa hadal taxan ku socda xaraf-raac higgaadsan iyo habdhac, 

miisaaman oo isu dheelli tiran waxay raacdaa xeerar soo jireen ah oo aan 

laga weecankarin, sida aan dib ka sharxi doonno.  

Tiraabtuna waa hadal leh qurux, fannimo oo loo adeegsadey farsamooyin ka 

duwan kuwa tixda.  
Dr. Maxamed Daahir Afrax 

Qaybta 1aad 

ARAR 

Sidaan wada ogsoonnahay, intii ka horreysay qoraalkii 

AfSoomaaliga iyo hirgalkiisiiba, dadka Soomaaliyeed 

waxaa haystay dhibaatooyin fara badan oo ay ka mid 

ahaayeen wax qoris iyo wax akhris la’aan. Dhaqan ciidda 

hoos maray, aqoon dabran iyo isku xirnaan la’aan xagga 

aqoonta, afkaarta iyo guud ahaan silsiladaha bulsho 

abuura oo kulligood debecsanaa. 

Kaddib markii AfSoomaaliga la qoray, uuna hirgalay, 

waxaa ummadda u beryey waa cusub oo 

dhibaatooyinkii bulsheed hakiyey, furayna wadiiqooyin 

suurtogeliyey, in bulshadu horey u ruuqaansato oo ay 

ku beeranto aqoon raadis iyo soo noolaynta dhaqankii 

iyo hiddihii ay ka dhaxashay awoowayaasheed.  

Waxaa dadaal loo galay sidii dhaqanka Soomaaliyeed 

uusan u noqon mid badhax ah oo uu jaha wareeriyey 

tawstii gummaysigu ka tegey iyo ilbaxnimada adduunka 

oo maanta maraysa heer ay u fidayso sidii dab dareemo 

qabsaday. 

Iyadoo arrimahaas oo dhammi jireen, baa haddana 

waxaa khasab noqotay in qofka loo fududeeyo siduu 

aqoon ku yeelan lahaa, waayo aqoon keliyeed oo 

abuuraysa isutag aqoon bulsho baa keeni karta horumar 

bulshadu gaadho, taasoo dhanka kale sahlaysa in uu 

qofku bulshada kula dhaqmo asluub suubban. 

Wargeyska Xiddigta Oktoobar isagoo tixgelinaaya 

arrimahaas oo dhan bay ahayd hammigiisa iyo 

himiladiisa in uu dadweynaha Soomaaliyeed u soo 

bandhigo buugag aqoonta dhinac walba ka taabanaaya, 

isagoo kaashanaaya aqoonyahannada Soomaaliyeed. 

Haddaba waxaa nasiib wanaag ah in ay Wargeyska u 

suurto gashay in uu buuggii ugu horreeyey oo ah 

Riwaayadda <<Wadhaf iyo Shimbiro war isuma 

hayaan», uuna qoray Jaalle Muuse Xaaji Saciid uu soo 

saaro, iyadoo ay noqon doonto caadada Wargeyska in 

uu si taxane ah imminka wixii ka dambeeya buugaag u 

soo saari doonno, iyadoo ujeeddada ugu weyni tahay in 

dadweynaha loo helo wax ay akhristaan, si aqoontooda 

loo ballaariyo. 

Jaalle Muuse Xaaji Saciid wuxuu ku dhashay magaalada 

Qandala. wuxuu wax ku bartay dugsiyada dalka. 

Qoraagu muddadii uu Kacaanku dalka ka talinayey 

wuxuu qayb ka qaatay sidii loo meelmarin lahaa 

himilooyinka ummadda Soomaaliyeed. 

Jaalle Muuse oo aad u daneeya Masraxa Soomaaliyeed, 

waa Qore Sare iyo Gabayaa ka tirsanaa Wargeyska  

Xiddigta Oktoobar. Wuxuu hore u soo bandhigay 

qoraallo badan iyo maqaallo ku lug leh Isboortiga iyo 

Masraxa Soomaaliyeed. 

Haddaan u soo noqonno Riwaayadda <<Wadhaf iyo 

Shimbiro war isuma hayaan», qoraalkeeda oo aan la 

soconnay muddadii uu Muuse gacanta ku hayey oo is 

niraahno wax ka taataabta, wey adkaanaysaa sidii ereyo 

kooban loogu cabbiri lahaa. Hase ahaatee, waxaan isku 

deyeynaa bal in aan wax ka ifinno guud ahaan soo 

bandhiggii Riwaayadda iyo waqtigii Muuse qoraalkeeda 

waday waxyaabuhuu la kulmay oo noqonaaya ama aan 

u aragno in ay yihiin waayo aragnimo faa’iido u leh 

hawlaha ka dambayn doona. 

Riwaayaddan Wadhaf iyo Shimbiro war isuma hayaan», 

waa riwaayad la allifay intii u dhexeysay 76-77kii.  

1978-79kiina waxa laga dhigay 12 Gobol iyo Degmooyin 

muddo 90 habeen ah, iyadoo habeen kasta ay 

daawanayeen 1500-2200 oo ruux. 

Markii ugu horreysay waxaa laga dhigay magaalada 

Lawyacaddo oo aragtidii ugu horreysayba dadweynihii 

daawaday dhadhansaday qiimaha ay xanbaarsan tahay. 
 

Abwaan Cismaan Aadan Xuseen (Askari) 5 

DHULKII UDGOONAA 

 
Qeybtii 2-aad 

2. Taallotiiriyaad (tuuriyaad) 

Lr Meel Gobol Nooca Xararka 

1.  Baardheere  Baay  dhagxan tuban  

2.  Xabaalo Ambiyaad Bari  = = = = = == = = 

3.  Xabaalo dhaleed  Mudug  xujuubbo qadiin ah  

4.  Boosaaso  Bari  taalio dhisan  

5.  Hartiyimi  Nugaal  = = = = = = = = = =  

6.  Laascaanood = = = = =  = = = = = = = = = =  

7.  Buur haybe  Bay Taalo dhisan, 
xujuubbo 

8.  Burco Togdheer  dhagxan tuban  

9.  Sheekh  = = = = = =  = = = = = = = = = =  

10.  Ceerigaabo Sanaag Sanaag = = = = = = = = = =  
 

Taallooyinkaas qaar waa dhagxaan uun la iskor saaray 

ballaar ahaan, qaarkoodna waa dhismo kor u taagan      

(taalo-tiirriyaad, ama tuurriyaad) kuwa ugu dheeri waa 

toban, ballacana waa toban mitir. 
 

Ujeeddada dhismooyinkaas Soomaalidu siyaabo kala 

duwan bay u sheegaan: qaar waxay ku sheegaan 

xujuubbo ay dhiseen tolalkii Gaalla ee sebenno hore ku 

noolaa geeska Afrika.  
 

Qaar kalena waxay yiraahdaan dhismooyinkaasi waa 

xusuus ay ka tageen dad qadiin ah ee aan la aqoon cid 

ay ahayeen. 
 

16 Taallooyin la faagay waxaa laga helay lafo dad; jajab 

maacuun dhoobo ka samaysan iyo alaabo kale; 

arrintaasina waxay ka marag kacaysaa in 

dhismooyinkaas qaarkood yihiin xujuubbo lagu aasi 

jiray dad geeriyooday, waxaa hubaal ah in taallooyinku 

yihiin raad ay ka tageen bulsho gaartay ilbaxnimo iyo 

farsamo heersare ah, sidii reer Punt lagu tilmaamay 

kuman guuryooyin ka hor. 
 

3. XARRARO IYO ASLID 
 

ILbaxnimadaas waxaa kale oo ka marag kacaya 

sawirrada iyo xarrarada ku dul qoran gebiyada iyo 

qararka ku yaal meelo badan ee ka mid ah 

Soomaaliyada maanta, sida: 

Meel Gobol Nooca Xararka 
 

Lr Meel Gobol Nooca Xararka 

1.  Godxardhane Nugaal Qoraallo Sawiro  

2.  Qubiyaale = = = = = = = = = =  

3.  Hi layo  Sanaag Qoraallo 

4.  Karinheeggane  = = = = =  Qoraallo Sawiro  

5.  Dhalanle  = = = = =  Qoraallo  

6.  Buq Caqable  Hiiraan   Dhagxan la 
qoray   

7.  Dooyaale  = = = = =  Sawiro, Bohol 

8.  Heerkuqoran  Sanaag   Qoraallo  

9.  Madduunha  = = = = =  Qoraallo, Sawiro 
 

Tussaale ahaan bohosha Godxardhane waxay ku taal 

meel saddex iyo toban kiloomitir woqooyi-galbeed ka 

xigta Ceel Afweyn; ballarka irridda godku waa toddoba 

mitir, dhererka saqafkuna shan mitir; guduhu waa 

ballaaran yahay, galbeed buuna u jeedaa. Wadiiqe ciriiri 

ah baa u kaca galbeed iyo raarta bohosha.  

Derbiga dhinaca galbeed waxaa ku sawirran dad ku 

jooga fardo; geel, libaaxyo iyo waxyaalo kale ee aan la 

garan karin.  

Derbiga woqooyi galbeedna waxyalahaas oo kale baa 

ku qoran.  

Sawirrada waxaa lagu dul qoray dhagxaanta derbiga ee 

yare jilicsan, iyada oo lagu dhaqmayo qalab leh caarad 

dhuuban.  
 

Lama oran karo bulshadii ka tagtay raadkaas ilbaxnimo 

iyo farshaxanka heerka sare ahi ma ahayn soomali, sida 

ay dhaaxaa yiraahdaan qoreyaal doonaya in ay 

daboolaan taariikhda Soomaaliyeed.  

Libinta iyo muunadDa ilbaxnimadaas waxaa iska leh 

dadka Soomaaliyeed waa qaybtii dadkaasi ku darsadeen 

ilbaxnimada adduunka ee loo siman yahay. 

4. ASLIGA EREYGA “SOOMAALI” 
 

Haddii la goobay oo la raad raacay meesha uu ka 

soojeeday iyo macnaha ereygaas, waxaa loo maleeyey 

in uu ka yimid jirridaha hoos ku qoran middood:  

b) Samaale 

t) Soo maal 

j) So' maal 

Suugaanta la xusuusto iyo sheeko xariiryooyinka 

dadweynaha soomaaliyeed waxay muujiyeen in 

magacyadaasi soo jireen waayo fog, welina ku nool 

yihiin afsoomaaliga jira haatan. 

Magac (Samaale) ragga soomaaliyeed baa la baxa, 

wuxuuna ka unkamay jirridda:  

Samaan, Samantar, Samawada, Samalaho, SamaaIe. 
 

La soco …..                                

W/D: Axmed Cartan Xaange 

SILSILADDA TAARIIKHDA ISLAAMKA 
Qeybtii 7aad 
Qeybihii hore waxaanu ku soo sheegnay Maka gacan ku heynteeda 
iyo meeshii ay ku dambeysay, haddaba si aan u fahanno Nebiga 
(scw) ka hor xaaladda jirtay, waxaan u baahanay inaan dulmar ku 
samayno muuqaalka guud ee nolosha sida: Siyaasadda, Diinta, iyo 
Akhlaaqda Carabta iyo ummadaha kale ee ku hareeraysan intaba. 

Maamulka Carabta Inteeda Kale 
Carabta inteeda kale oo u badan dad xoolo dhaqato iyo 
beeraley isugu jirta wixii u dhaw maamullada aan soo 
sheegnay waxay raacsanaayeen maamulka u dhaw, inkastoo 
ay aheyd raacsanaan iska magac kaliya ah, wixii aan u 
dhawayna waxay ahaayeen dad xor ah oo madaxbannaan, 
haddaba waxaa jiray madaxdhaqameedyo ay qabiilladu 
magacaabato oo kaabbaqabiillo ah qabiiladuna waxay ka 
dhignayd sidii dawlad yar, 
oo ay hogaaminayso isu 
hiillinta ku dhisan ilma 
adeernimada iyo 
tolnimada, sidoo kale 
nafaca laga helo wixii hanti 
ah oo cid kale laga furto. 
Kaabbaqabiilku wuxuu 
qabiilkiisa ku dhex lahaa 
dhammaan wixii awood ah 
oo uu leeyahay boqorka 
taajka loo saaro, 
qabiilladuna waxay 
ahaayeen kuwo raaca 
talada odagooda col iyo 
nabad, dhib iyo dheef intaba, aanna sinna uga bixi karin 
talada odayga, waxayna ahaayeen odayadu kalitaliyaal 
xadka dhaafay ilaa qaarkood marka uu xanaaqo kumannaan 
seefood la xanaaqayaan oo aan waydiinayn ama hubsaneyn 
muxuu odaygu la carooday, hasa-ahaatee raadinta sharafta 
iyo magaca iyo tartarnka ka dhexeeya isaga iyo ilma 
adeeradii ayaa waxay ku kallifaysay inuu waxyaalo wanaag 
ah sameeyo sida deekhsinimada, dulqaadka, geesinimada 
samafalka iyo waxyaalo la mid ah ilaa ay kasbadaan magac 
wayni, gaar ahaanna ay helaan ammaanta gabyaaga oo 
ahaa raadiyaha qabiilada. 
Waxaa kale oo kaabba-qabiilku lahaa xuquuq kale oo u gaara 
waxaana ka mid ahaa in markii dagaal la qaado haddii xoolo 
la furto la siin jiray afarmeelood oo meel sidoo kale wixii 
dhexda inta la sii socdo la helo oo hanti ah sidoo kale wixii uu 
gaar u tilmaanto sida shay qaali ah oo uu helo sidoo kale wixii 
qaybsami kari waaya isaga ayaa gaar u lahaa. sidaas ayuuna 
gabyaagu ka yiri. 
Xaaladda Siyaasadeed 
Xaaladda siyaasadeed ee maamullada carbeed run ahaantii 
waxay aheyd mid aad u liidata, gaar ahaan gobollada xiga 
dhanka dawladaha Furus iyo Ruum waxay ahayd 
xaaladdooda siyaasadeed mid aad u liidata oo gacanta ugu 
jirta gumayste ka xoog badan. Waxaa dhici jirtay markii 
shisheeyuhu boqor dhan u caroodo in loo soo diro laba nin oo 
soo hoggaamiya, haddii uusan soo hoggaansaminna 
ummaddaas oo dhan inta lagu soo duulo ayaa la rogayey, 
marka dadku dulligaas ayey ku jireen aan wax kusoo 
kordhayaa jirin, waxaa dusha kaga dhacayay noocyo 
xaqdarro, dil, cadaadin iyo bahdilid ah, iyagoo aamusan 
waxna aan samayn Karin, xukunku waa kaligii talis, 
xuquuqduna waa mid aan laguu qirsanayn, cid loo dacwoodo 
iyo meel loo cararana ma jirin.  

Xaaladda Diineed. 
Markii hore carabta badankeedu waxay rumeeyeen dacwadii 
Nebiga Ismaaciil CS markuu ugu yeeray diintii Nebi Ibraahim 
CS waxayna haysteen tawxiidkii Nebi Ibraahiim la yimid, 
sidaa darteed waxay caabudi jireen Alle oo kaliya oo ay 
diintiisa aaminsanaayeen ilaa quruumuhu dheeraadeen oo 
wixii la illaaway oo ay diintii ka soo hartay rumaysnaanta Alle 
iyo xoogaa muuqaaladii diinta ah. 
Markaa ayaa waxaa yimid nin magaciisa la oran jiray 'Camar 
Ibn luxayi; oo ahaa kaabba-qabiilka Khuzaaca markii horana 
ahaa nin lagu bartay wanaag iyo deekhsinimo iyo cibaado 
ilaa dadku jeclaadeen, hadalkiisa la dhagaystay iyagoo 
moodaya culumada aqoonta leh, ninkan waa ninkii koowaad 
ee Asnaamta keenay makka. wuxuu safar ku tagay dhulka 

Shaam, halkaas oo uu ku 
soo arkay reer shaam oo 
sanamo caabudaya, 
arrintaas ayaa la qurux 
badnaatay, wuxuuna 
mooday wax xaq ah, 
sababtoo ah Shaam waa 
dhulkii nebiyadu imaan 
jireen, markaa wuxuu soo 
iibsaday sanamkii Hubal la 
oran jiray, dabadeeda tuurta 
ayuu ku soo qaatay oo 
dhigay Kacbada 
gudaheeda, uguna yeeray 
reer Makko shirkiga iyo Alle 

inay cibaadada cid kale la wadaajiyaan, taas oo ay ka 
yeeleen, kadibna wax yar lagama joogin in carabtii kale reer 
Makko ku raaceen illayn waa dadkii xaramka oo diinta 
yaqaanaye, sidaasna sanamo badan lagu keenay. 
Sanamadaasi way tiro badnaayeen, qaarkood dhagaxaan la 
qoray ayey ahaayeen, qaarkood waxay ahaayeen meel yar 
oo buur ah oo dhagaxaan uun ku urursan yihiin, tusaale 
sanamadii 'Athaath' iyo 'Naa'ila' oo 'Safa iyo Marwa' yaallay 
kur yar oo kuuskuusan oo dhagaxan la ururiyey ah ayey 
ahaayeen.  
Sanamada mar hore la sameeyay waxaa kamid ahaa 
'Manaat' oo yaallay xeebta badda. Ka dibna waxaa la 
sameeyay 'Laata' oo la dhigay Daa’if, ka dibna 'Cuzaa' oo la 
dhigay togga Nakhla, saddexdaan sanam ayaa ugu 
waawaynaa sanamadooda, kadibna shirkigii waa faafay ilaa 
uu gaaray guri walba iyo tuulo walba ilaa qabiilo walba ay 
samaysteen sanam u gaara. Sanamadaana sida bukhaariba 
Sheegayo Xadiiskii Abu Rajaa Abul-Cudaaradi saxaabigii la 
oran jiray uu tilmaamayey, 'dadku sanam caabudka waxay 
gaareen xad markii ay ka gaariwaayaan dhagaxaan; ciid 
ayey isku ururin jireen markaas ayey caano ari ku lisayeen, 
markii ay isku dhegto carradii oo sida dhagax u ekaato ayey 
sanam ahaan u caabudi jireen'.  
Waxaa kaloo la sheegay Camar Ibn luxay inuu lahaa 
shaydaan wax u sheegsheega markaa uu tusiyay meesha 
ay ku aasan yihiin sanamadii qoomkii Nebi Nuux CS markaa 
uu soo faagtay oo keenay Waddan, Suwaacan, Yaguuth, 
Yacuuq iyo Nasran, markii xajka la gaaro ayuu qabiil walba 
mid u dhiibayey ilaa meelkasta laga buuxiyey sanamyo la 
caabudayo, markii Nebigu (Scw) Mako furtay wuxuu 
Kacbada gudaheeda ka nadiifiyay 360 sanam oo la 
caabudayey..  La soco…. 

W/D: Haji Cismaan Macalin Ibraahim 

M A G A A L A D A  

Tusaale Guud:  

Sawir : Magaalo weyn. 

Casharkaan oo ah kii 2aad, ee Cilmiga Bulshada Waxaa ilmaha lagu 

barayaa magaaladooda, tuuladooda ay markaas joogaan. Marka aad 

ilmaha magaaladooda baraysid, waxaad ka baraysaa dhawr meelood : 

1. Waxaa lagu barayaa magaalada iyo xaafadaheeda dadka deggan inay 

yihiin waalid iyo walaalo. 

2. Dugsiyada, isbitaallada, iyo xafiisyada dawladda, faa'iidadooda iyo 

dadka ka shaqeeya waxa ay noo qabtaan. Uga sheekee dadka ka 

shaqeeya inay yihiin walaalaheen iyo waalidkeen ayna innaga noo 

shaqeeyaan. 

3. Suuqyada, dukaamada, makhaayadaha, masaajidka, iwm. 

Faa'iidadooda iyo waxay noo qabtaan. 

4. Jerdiinooyinka, ceelasha, waraha, webiyada, badda, hadday jiraan, 

iyo faa'iidadooda 

Marka aad meelahaas ka sheekeynaysid, iyo dadkaba, soo tus ilmaha 

dadkaas ayagoo labiskoodii qaba, koox kasta labbiskeeda. Si gaaban ha u 

yiraahdeen : «annagu waxaas iyo waxaas ayaan qabanaa, waxaanna 

nahay Soomaali››. 

Ulajeeddada Casharka : 

1. In la baro ilmaha magaaladooda; 

2. In la baro meelaha muhimka ah, dadka meelahaas ka shaqeeya, 

faa’iidadooda iyo waxay u yihiin;  

3. Ulajeeddada ugu weyn waxaa weeye in la baro ilmaha in dadkaasoo 

dhammi ay yihiin Soomaali ilmaha la yiraahdo «adinkuna Soomaali 

baa tihiin annagoo dhan Soomaali baan nahay››.  

XUSUUS: Casharkakan 3 cashar u qaybi oo kala ah: 

1. Magaalada iyo xaafadeheeda guud ahaan iyo halka caanaha, 

khudradda iwm., ay ka helaan. 

2. Dugsiyada, cisbataalka iyo xafiisyada.  

3. Suuqyada, dukaamada IWM.  

Qalabka loo isticmaalayo : 

1. Baladka/Tuulada (SaWir); 

2. Sawirrada : dugsiyada isbitaallada, Boostada. Xafiisyada dawladda 

ee kale, suuqa, masaajidka iyo dadka sida : macallimiinta, takhtarka, 

booliiska. millateriga ee shaqooyinka kala duwan haya;  

3. Dad ardada shaqadooda uga warrama, sida dhakhtarka, beeralayda, 

booliiska iwm. Sawiro: Dugsiyo. lsbitaallo, Xafiisyo ee dad kala 

duwan ka shaqaynayaan. 

Bandhigga (Bilowga) Casharka :- 

Waydii su’aalaha soo socda: 

Tillaabada 1aad: 

1. Waydii ardayda magaca magaaludooda. 

2. Sabbuuradda ku qor xuruuf waaweyn oo midab Ieh magaca 

magaalada. 

3. Waydii ilmaha inay gacanta taagaan inta ku nool magaalada oo 

deggan. Adiguna gacanta la taag dheh: aniga iyo adinkuba 

magaaladaan deggan nahay. Magaaladu waa magaaladeennii. 

4. Waydii ilmaha magaca dugsiyadooda iyo kuwa kale 

ee magaalada ku yaal. Magacyada dugsiyadaas 

sabuuradda ku qor, haddii ay jiraan dugsiya kale. 

5. Waydii dadka dugsiyadaas ka shaqeeya iyo kuwa wax 

ka barta (ardayda), ilmaha baladka u sheeg in ayagu 

dugsiga leeyihiin, in magaaladuna tahay 

magaaladooda. 

6. Sidoo kale ilmaha u sheeg inta isbitaal magaalada ku 

taal. Uga sheekee faa’iidada ay isbitaalladu u leeyihiin 

ilmaha iyo dadka oo dhan.  

7. Sidoo kale, meel kasta oo magaalada ah waa in 

ardayda iyo macallinku isla baaraan, isla afgartaan in 

meeshaasoo dhan ay leeyihiin, iyo ereyo oranayo; 

innagaa leh meelahaas, waa hantideennii. Sidaas iyo 

sidaas bay noo anfacaan. Waxaas iyo waxaas bay noo 

qabtaan. Markaas ka dib waa in ardaydu gartaan meel 

walba dadka ka shaqeeya inay ayaga u shaqeeyaan 

markaas ay walaalahood yihiin iyo waalidkood, 

iyaguna (ilmaha) sidaas daraaddeed way jecel yihiin. 

8. Si' gaar ah, ilmaha ugu sheeg inta suuq ku taal 

magaalada, waxa lagu iibiyo, mid walba, dadka wax 

ku iibiyo faa’iidada ay u leeyihiin dadka, beesha ay ku 

dhex nool yihiin (ardaydu). U sheeg faa'iidada  

miitaal: hilibka, caano, qudaar, furuto, ama faakihad, 

dhuxul, qoryo ama xaabo, iwm. 

9. Waydii ardayda. maka maarmaa hilibka? Caanaha? 

Masaggada ama gelleyda? Mooska? dhuxusha? iwm. 

Jawaab, maya. Waydii mid kasta sida ay noo anfacdo. 

10. Sidaasoo kale, Waydii oo tus ilmaha faa’iidada ay u 

leedahay magaaladoodu; dukaamada, makhaayadaha, 

masaajidka, gaadiidka, jidadka, dhulka nasashada, 

xeryaha xoolaha, ceelasha, barkadaha, iwm. 

11. U sheeg ilmaha in waxaasoo dhan oo magaalada laga 

helo aan wada leenahay oo ay na wada anfacaan.  

12. U sheeg ilmaha wax kastoo magaaladooda laga helo in 

laga helo dalka Soomaaliya, dalkooda weyn. Ulaqin in 

dalkoodu yahay gurigooda hooyo. U sheeg degmada 

ay magaaladoodu ku taal, iyo gobolka ay ku taal, u 

sheeg degmada iyo gobolkuba in ay Soornaaliya ka 

mid yihiin.  

Tîllaabada 2aad: Ururinta Casharka 

U akhri ardayda hadalkaan soo socda: 

Magaaladeenu waa fiican tahay waxyaalo badan baa laga 

helaa. waxaa ka mid ah : Dugsiyo aan wax ku baranno, 

isbitaallo aan daawada ka qaadanno. Suuq aan wax ka 

gadanno. Boostada aan waraaqaha ku dirsanno. Xafiisyo 

Dawladda. Dukaamada iyo Makhaayadaha aan wax ka 

gadanno. 

Masaajid aan ku tukanno. Jardiinooyin, Jidad, 

Ceelal,Waro, IWM. Meelahaasoo dhan waa na anfacaan. 

Dadka ka shaqeeyana annagay noo shaqeeyaan. waa 

walaalaheenna, waa waalidkayna. Dhammaanteenna 

Soomaali baan nahay. Walaalaan nahay. 

Magaaladeenna dalkeenna ayay ku taal. Dalkeennu waa 

Soomaaliya. Soomaaliya waa dalkeena. Waxaan u 

koraynaa inaan u shaqaynno dalkeenna Soomaaliya. 

Tillaabada 3aad: Shaqada Guriga 

U dir ilmaha inay soo sheegaan magacyada meelaha oo 

aan kor ku Soo sheegnay. Faa’iidadooda, iyo dadka ka 

shaqeeya iyo faa’iidadooda, AF ahaan ha ugu 

sheekeeyaan.   La soco………. 
Guddiga Akademiyada 

DOODDA CILMIGA DHIRTA 

 
Daranta Nugaal ama Mudug ka baxdaa waa saddex nooc 

taa uu sheegaayay  Axmad  Nuur,  daran  dawaco  ma  

naqaan  ee  waxaan niraahnaa  daran  dameeraad  waa  

daran  dameeraad  baanu  niraahnaa waa cad caddahay 

miraheedu tan kale ee daran madawda ah. Way ka miro 

waaweyn tahay xoolaha ama geela badiba ma cunaan oo 

way necebyihiin  marka  ay  daran  madawdaa  ama  

haynkaa  ama  xawgaa cunayaan inay ugu qaldanto 

mooyee iyadoo iska taala ma ay cunaan darantuna  

waynu  wada  naqaanaayoo  darantu  way  gaagaaban 

tahay midabkeeda  haddaynu  eegno  saddex  qaybood  

baynu  u  kala  sheegnay.  

 

Daran dameeraadku  waa  gaagaaban tahay.  dhulka  

xoogaa  yar  bay  ka koreeysaa. saas bay yara u ballaaran 

tahay, iyadoo aan sidaas u waynayn.  Daranta  kale  ee  

daran  madoowda  la  yiraahdo  iyaduna  waa  saas  oo 

kale  laakiin  waa  ka  midab  duwan tahay  geela  waana  

ugu  dhanaan badan tahay marka uu cuno geelu waa 

kaw, hayinku yarana waa koraa isagu  oo  musafka  iyo  

goodyanka  iyo  dooxooyinka  iyo  kulli  wuu  ka 

baxaayoo  geedkaasu  waa  ka  waayeel  daran  tan  kale  

weliba dhallinyaradu marka ay geela raacdo oo laq iyo 

dhar cadcad beeydad ama go’yaal si ay kuwaan kale geel 

jiraha kale ugu murmin dacalladay ku madoobaystaan 

intay biyaheeda tuujiyaan yay dharkaa dacallada ku 

madoobeeyaan  oo  midab  ahaan  ama  summad  ahaan  

uga  dhigaan dharkooda. 

 

Marka  geelaas  Nugaal  jooga  ama  Mudug  jooga  ama 

meeshii saas oo kale ah jooga isagu dalalkiisa wuu 

haaystaa biyahiisna wuu haystaa had iyo goorna jeelkiisu 

waa yar yahay laakiin geela jooga  waa  geela  ciid  

jooga  Waqooyi.  Galbeed  ha  ahaado  ama  Hawd 

Galbeed ha ahaado dhinac kastaba ha ahaado geela ciid 

jooga baa u jeela  yaan  laga  helin  darantaa  iyo  

xadawgaa  iyo  haynka  midna  aan laga  helin  waa  

dhirta  uu  ugu  jecelyahay  marka  uu  jaceeyl  kale  uga 

qabo oo waxaa weeye marka dadka iyo duunyada la eego 

waa isku  mid  sababtu  waxay  tahay  markaad  geel  jire  

tahay  ee  geela  kuu dhalo  ee  geelu  aad  caano  ka  

maasho  oo  caanahaa  aad  weel  ku shubato oo aad ku 

soo cabto hadidi maayo dambarkoodii soo dhanto oo kii 

galgaal baxay hadidi maayo furfurmay aad caanihiis 

dhanto aad ku  laqanyooto  waxaad  jeceshahay  intaad  

caano  diido  waxaa  la yiraahdaa geel jiruhu waa caana 

diiday markaasaa waxaa la yiraahdaa waar reeraa 

halkaas soo degayee bal inaynu hilib ka helno aynu u 

kacno markaas  u  la  jeedadaas  waxaa  weeye  jeel  loo  

qabo  hilib  marka geeluna  haduu  daranta  haysto  uma  

jeelo  markuu  ka  maqan yahay weeye.  

 

Marka  uu  u  jeelaa  oo  bil  metel  Hawd  meel  uu  

darantaas  iyo cusbo  iyo  carro  midna  uu  ka  heleyn  

markaasuu  jeelaayaayoo  uu xumaanayaa  geel  ii  

guluhuu  ka  madoobaanayaa  caanihiisaa yaraanaya wuu 

caano yareeynayaa indhaha wuu ka ilmaynayaa hadidi 

maayo horay uridi maayo illaa uu darantaa helo jeelkaa 

uu u qabo yaa la  yiraahdaa  geelii  waa  u  goojiyaa  

daranta  laakiin  kan  u  goojinayaa waa kan Hawdka iyo 

kii ku dhaqmay waa koow, dhirta uu jecelyahay waa ka 

mid wayaa ka loo la yiraahdaa ninkii heesay wuxuu yiri 

meel geela saar u leh biyahana salool u leh idahana 

kisaal u leh sara kacaan ku dooni  ninkaasu  ninkaasu  

seled  buu  ku  xoqxoqonaayay  markaas micnaha muxuu 

u jeedaa geela wuxuu jecelyahay had iyo goor subax ha 

ahaato ama galab ha ahaato ee sidaas Aw Daahir u 

sheegay meel kayn ah oo uu waalo oo uu dhirtaas kore, 

saas u diigsado oo waxaa la yiraahdaa geela xubnihiisaa 

ku kala baxee markuu saas u diigsanayo xubnihiisaa  

kala  baxoo  jimicsi  baa  la  yiraahdaa. 

 

Dhirtaa uu laalayo waa koow oo waxaana uu jecelyahay 

waxaa la yiraahdaa geela waa iigu Nugul yahay qabawgu 

waa necebyahay meesha qabawga ee fanaha ah waa 

neceb yahay goldhuhuu ka madoobaadaa oo waa uu 

qarqaraa goldhuhuu ka gariiraa yaa la yiraahdaa waana 

run biyuhuna waa saas oo kale meel duksi ah bay 

jecelyihiin laakiin idaha iyo fardaha iyo wixii Nugul ah  

yaa  jecel  meesha  qabow  ee  banaanka  ah.  Geelu  

meelaan dhagax badan laheeyn jabta baas ee uu caashaan 

uu ku nagaadana aan  laheeyn  ee  kayn  ah  oo  duksi  ah  

oo  uu  laalo  oo  uu  ku  jiro  geed walba uu ka helaayo 

horta uu geela uu ugu dhaqan wanaagsanyahay una  

jecelyahay  waxaan  marka  hadalkii  ku  dhisay  geelu  

muxuu necebyahay  oo  uusan  jeclayn.  

 
La soco...... 
 

Guddiga Akademiyada

         SOOMAALIYA ISLAAMKA KA HOR MAXAY AHAYD?

 

Qeybta 8aad. 

“Qormadii hore wxaan ku soo qaadanay hijradii 2aad 

ee dhulka xabashida, xiriirkii hore ee soomaalida kala 

dhaxeyn jiray carabta, qaabkii islaamku ku soo galay 

soomaaliya, islaamka kahor soomalidu maxay caabudi 

jirtay.” 

SOOMAALIYA ISLAAMKA KA HOR MAXAY AHEYD? 

Qaaradda Afrika, gaar ahaan gobalka geeska 

Afrika kama jirin wax diin ah oo ka mid ah diimaha 

samaawiga ah, waxaana ugu horreysay diin 

samaawi ah oo soo gaarta gobalka diinta 

masiixiga oo soo gaartay dhulka xabashida qarnigii 

4aad ee miilaadiga, waxayna aheyd diin ku 

kooban buuraleyda shawa oo aheyd dalkii asal 

ahaan xabashidu ka soo jeedday. 

Ummadaha kale ee ku noolaa qaaradda Afrika, 

oo Soomaalidu ka mid aheyd waxay ahaayeen 

ummadda cawaan ah oo heystay diin 

dhaqameedyo ay ka dhaxleen awoowayaasho-

odii hore, waxayna xabashidu ugu faani jirtay 

ummadaha kale ee la deriska ahaa in iyaka kaliya 

ay heystaan diin samaawi ah, ummadaha ay yihiin 

ummado cawaan ah, oo ay u bannaan tahay in 

ay dhacaan xoolahooda iyo xaasaskooda. 

Fiditaankii islaamka iyo gobalka geeska Afrika.  

In islaamku si sahla ugu faafo gobalkaan geeska 

Afrika, waxyaaba badan ayaa u sabab ahaa, 

waxaanna ka xusi karnaa asbaabtaas 

qodobadaan soo socda: 

• Dad badan oo muslimiin ahaa oo isugu jiray 

qaar ka mid ah Asaxaabtii Nabiga (NNKHA) iyo 

muslimiin kale oo xabasha ahaa oo soo 

islaamay, ayaa cadaadis badan kala kulmay 

dadkii xabashada ee masiixiyiinta ahaa,ka dib 

markii ay u arkeen  in diintooda laga tegaayo 

mar haddii diin cusub ay soo baxday, uuna 

rumeeyay diintaas boqorkoodii “Asxama”, 

waxayna billaabeen in ay si hoose  u 

cadaadiyaan dadka qaatay diinta cusub ee 

islaamka, waana sababta uu u riddoobay mid 

ka mid ahaa Asaxaabtii Nabiga(NNKHA), 

ninkaas  oo la dhihi jiray C/aahi bin jaxshi. 

Markii dhcdadaasi dhacday, dad badan oo 

muslimiin ahaa, oo isugu jiray dad Afrikaan ah iyo 

dad carab ah, oo ay ka mid ahaayeen qaar ka 

mid ah  Asaxaabtii Nabiga,ee  joogay dhulka 

xabishidja, waxay goosteen in ay u soo cararaan  

xaagga iyo dhulka Soomaalidu degto, gaar ahaan  

dhulka xeebaha  badda cas iyo gacanka 

cadmeed, waxayna kooxhaas muslmiinta ahaa 

soo gaareen degaanno ay ka mid ahaayeen  

“Ifaat” oo ka mid aheyd gobalka shawa, 

dekedda” Zeylac” iyo hareeraha gacanka 

“Tojoorra” ee  ku dherersan badda cas, waxaana 

la mala-awaalayaa in kooxahaasi ahaayeen 

unugyadii u horreeyay ee islaamka ku fidiyay 

gobalka geeska Afrika. 

• kooxo culumo iyo ganacsato isugu jiray, oo soo 

gaaray gobalka geeska Afrika, qarnigii 12aad ee 

hijriga, kooxahaas oo ka soo carareen 

dagaalladii ka dhaxeeyay Umawiyiintii talada 

islaamka heystay iyo haashimiyiintii ku kacsanaa 

dawladda, oo u arkaayay in xukunkii islaamka 

laga boobay, ama waxay ahaayeen kooxo ka 

soo cararay dagalladii ka dhaxeeyay Umawiyiintii 

iyo kooxihii Cabbaasiyiinta ee dawladda ku 

kacsanaa, oo doonaayay in ay la wareegaan 

talada dawladda Islaamka. 

Dagaalladaas muslimiinta dhaxmaray, oo la isku 

heytay arrimaha siyaasad, waxay saameyn weyn 

ku yeeshay Jasiiradda carabta, waxaana ka 

dhashay dagaalladaas in dad badan oo isugu jiray 

Culumo ku xeeldheer diinta islaamka iyo kooxo 

ganacsata u badan ay u soo haajiraan gobalka 

geeska Afrika, gaar ahaan dalka Soomaaliya, oo 

horay xiriir soo jireen  ah ula lahaa jasiiradda 

Carabta ka hor soo bixitaankii islaamka, waxayna 

kooxahaasi ka sameysteen  magaalooyin ay ka 

mid ahaayeen” Zeylac”,”Qandala” iyo 

“Muqdisho”, waxayna  degaannadaas  cusub ka 

sameysteen goobo ganacsi oo waaweyn iyo 

xarumo dadka diinta islaamka lagu baro  

La soco ……... 

                                         W/D Prof: Maxamed Cilmi Toxow 

BARASHADA AFSOOMAALIGA 
HIGGAADDA AFSOOMAALIGA. 

 

Akhristayaal waa taxanaheennii higgaadda afka Soomaaliga habka cusub ee bil kasta aan idiin soo jeedin 

jirnay. Qormadeenan siddeedaad waxaan ku soo barannay higgaadda shaqalka dheer qaybta koowaad oo 

ahayd (aa, ee, oo) waxaan soo barannay sida loo higgaadiyo shaqalka dheer qaybta koowaad iyaga oo ku 

jira ereyo macne leh.  

Qaybtan ama qormadan maanta waxaan ku baran doonnaa qaybta dambe oo ah shaqalka dheer ee (ii, uu) 

Tusaale: 
 

Ii + bi    = iibi 

Ii + sha  = iisha 

Ii + da   = iida 

Uu + ro   = uuro 

Uu + mi   = uumi 

Tii + ri    = tiiri 

Tuu + lo   = tuulo 

Kuu + li  = kuuli 

Dhuu + ni   = dhuuni 

Nuu + ri   = nuuri 

Kuu + lo   = kuulo 

Jii + do    = jiido 

Tuu + ro   = tuuro 

Xuu + bi   = Xuubi 

Mii + re   = miire  

Qoo + la    = qoola 

 
Isku higgaadinta laba cod 
Kuu+li  =kuuli 
Tuu+bo    =tuubo 
Xee+ro   =xeero 
Sii+bo   =siibo 
Xii+so   =xiiso 
Dii+ro   =diiro 
Buu+xi   =buuxi 
Lii+mo   =liimo 
Muu+se  =muuse 
Wii+lo   =wiilo 
Koo+re   =koore 
Doo+xe   =dooxe 
Loo+xa   =looxa 
Foo+ri   =foori 
Doo+ji   =dooji 
Xoo+lo   =xoolo 
Tuu+ro   =tuuro 
Xasuu+so   =xasuuso 
Sicii+do   =siciido 
Daruu+ro   =daruuro 
Xabaa+lo   =xabaalo 

Caloo+sha  =caloosha 
Daruu+ro   =daruuro 
Faruur+o   =faruuro 
Faroo+le   =faroole 
Cagoo+le   =cagoole 
Daboo+le   =daboole 
Daloo+sha   =daloosha 
Fardoo+le   =fardoole 
Lafoo+le   =lafoole 
Kaboo+le  =kaboole 
Casoo+we   =casoowe 
Samaa+le   =samaale 
 

Layli(1) 
Ku buuxi meelaha bannaan shaqal dheer (uu, ii) 

 

 

 

 

 

 

 

 

 

 

Layli(2) 

Ku buuxi shaqal dheer 

 

 

 

 

 

 

 

 

 

 

 

 
                                    W/D: Axmed Cabdi-kariin 

l—do 

c—se 

b—xi 

k—li 

t—bo 

f—ri 

t—ri 

b—fi 

 

g—ro 

---do 

t—si 

b—she 

f—la 

dh—lo 

d—go 

x—ro 

m—so 

 

f—lo 

k—lo 

b—ro 

kh—ro 

m—fo 

s—go 

j—fo 

dh—lo 

t—go 

w—lo 

s—bo 

g—re 

q—di 

j—ni 

RAASUMAAL ADDUUNYO WAA SADDEX 

 
Soomaalidii hore waxay lahaayeen dhaqandhaqaale soo 

jireen ah islamarkaasna ay ku maareyn jireen sidii ay ugu 

noolaan lahaayeen siyaabaha ugu wanaagsan ee nolosha 

ay ubaahan yihiin ee ay heli kareen taasoo ku salaysneyd 

waayaha ay joogaan doog iyo jiilaalba, waana xaqiiqada 

manaafacaadka xoolaha ay ka helayaan haddii ay ahaan 

lahayd cadkooda iyo caanahooda labadaba.  

Hase ahaatee waxay soomaalidu sheegaan in dhaqanka ay 

ku nool yihiin ay ku magacaabaan raasamaalka miyiga 

looga noolaan jirey inuu ahaa saddex waxyaabood oo 

kala ah:  

1. Rag, Riyo,Rati.  

Saddexdaan siyaabaha ay ugu dhaqmi jireen oo aan 

marna looga maarmi Karin nolosha guud ahaanteed mid 

walbana uu qeyb ka yahay, la, aantiisna ay ku adag tahay 

in laga maarmi karo ama laga noolaadaba. 

1.1 Raggu: waxay ku aaddan yihiin inay ka shaqeeyaan 

oo ay soo qabtaan waxaa ka mid ah soo dhaaminta biyaha 

oo laga yaabo in meel fog laga doono laguna magacaabo 

dhaan saddex subaxla ah inta loo soconayo biyaha 

meesha laga soo heli karo.  Biyaha waxay ubaahan yihiin 

wixii lagu soo bixin lahaa oo ka kooban xarig iyo wadaan 

oo laga rabo raggu inuu diyaariyo inta aan la gaarin kal 

aroorka soo socda haddii la doono ha ahaado dhaan ama 

xoolo aroorba waana shaqo looga fadhiyo inuu qabto 

aabbuhu ama reerka ragga jooga ninka ugu weyn. 

Shaqooyinkaas dhaanka iyo aroorku waa shaqada ugu 

adag ee laga qabto nolosha reer miyiga waqtiga la joogo 

jiilaalka ama diraacdaba, waana lagu daalaayoo waxaa 

intaas la joogaa ceelka ama la tuban yahay oo markii mid 

fulaba mid kale baa taagan oo hawshu waa xiriirsan tahay 

habeen iyo maalin. Waxaana dhacda in raggu ceelalyo u 

joogaan ceelka gudihiisa oo aanay imaan reerka in muddo 

ah oo ay u taagan yihiin ilaalinta ceelka loosoo aroorayo 

dad iyo duunyaba halkaasna kala kulmaan dhaxan iyo 

dheef la, aan labadaba. 

Haddaba ma suurta gali karto in la helo biyaha loo baahan 

yahay noolaha guud ahaantiisba dad iyo duunyaba lagana 

soo baxo sabanka kulul ee aan la noolaan Karin biyo 

la’aantood, intaas kuma aysan ekaanin shaqada laga 

sugayo ragga ee markii laga soo baxay jiilaalkii oo lasoo 

gaaray curashadii roobka kana da’o dhulka degmadu taallo 

iyo deegaanka ku hareereysan waxaa la filayaa in raggu ka 

qaado degmada  barrinkii ay ku nooleyd kuna soo baxday 

bulshadii oo laga maarmaan waxaa ah in laga guuro 

deegaankaas haddii aan eebbe kusiinin raxmaadkiisa 

faraha badan ee roobka. Waxaa loo istaagaa in loo 

sahmiyo reerka laguna maqnaado muddo dheer si loosoo 

hubiyo barrinka (Goobta)  ku habboon degaanka iyo daaqa 

xoolaha waxaana loo qaadaa waxa loo yaqaano sahan 

waxayna soomaalidu ku maahmaahdaa sahan la’aan reer 

ma guuro waxaana kasii dambeeya waxa lagu magacaabo 

horseed xerada lagu furayo reerka markaas buu haddana u 

istaagaa sidii uu u oodi lahaa xoolaha oo dhan: Geel, 

Lo’iyo Ariba  kolkaas bay dumarku u istaagaan dhisidda 

aqalka iyo wax allaale iyo wixii uu ubaahan yahay haddii 

ay ahaan lahayd ardaagiisa iyo kashkaashkiisaba. una fara 

fudud yihiin siyaabaha ay udhisaan dumarku aqal 

soomaaliga.  

Agabka miyiga laga isticmaalo sida aan ka warqabno 

soomaalidu waxay leedahay agab sooyaal ah oo ay kusoo 

noolaan jireen waligood badankiisana laga sameeyn jiray 

dhirta dhulka ka baxda qeybaheeda kala duwan waxaana 

halkaan sida loo yaqaanno agabkaas ukala baxaalaba 

qeybood oo kala ah: b. maw t. maacuun. 

b. waxaan ku horreyneynaa oo aan si fiican uga hadli 

doonnaa mid walba gaar ahaantiisa, balse marka hore 

waxaan soo qaadaneynaa agabka loo yaqaanno mawga. 

Mawgu waa weelka loo isticmaalo biyaha guud ahaan 

haddii ay ahaan lahaayeen haamaha oo dhan yar yar iyo 

waawaynba, horaadyo iyo dambeedyaba sidoo kale waxaa 

jira shey lagu cabo biyaha oo lasoo darsado haamaha 

waxaana loo yaqaanaa kalax waxaana laga qoraa geedaha 

waawayn ee dhumucda weyn leh. 

t. Maacuunka waa  uu fara badan yahay lamana soo koobi 

karo waxaanse kasoo qaadaneynaa oo ka mid ah. 

Tebbedda, qumbaha, xeerada, fandhaalka, dhiilaha, oo run 

ahaantii ku dhaqmiddooda ay waayadan dambe 

soomaalidu kasii fogaanayeen ku dhaqankooda. Waxaa 

kaloo jira oo loo isticmaalaa xoola maalka guud ahaan, 

Geela, Lo’da Ariga waxaana ka mid ah Gaawe, Dhakal, 

Doobi, Haruub, iyo Shiike, waxaana laga yaabaa in aan 

isku si loo aqoonin oo deegaamada soomaalidu ku kala 

duwan yihiin siyaabaha loogu magac bixiyo. 

1.2 Riyo: soomaalidu waa xoolo dhaqato waxayna 

dhaqdaan saddex nooc oo kala ah: Geel, Ari, Lo’ balse 

waxaan halkaan uga hadleynaa qiimaha arigu leeyahay, 

runtiina waxaan ku tilmaami karnaa inuu yahay laf 

dhabarka nolosha miyiga ee soomaalida waxaana loo 

qeybiyaa Ariga laba qeybood oo kala ah Ari cad iyo Ido.. 

La soco …. 

 
W/D: Cabdulqaadir Maxamed Cali 

HORUMARINTA MANAAHIJTA SOOMAALIYA

 
Qeybtii 9-aad 

“Qeybtii hore waxaan ku soo qaadannay dhibaatooyinkii 
laga dhaxlay manaahijtii dibbadda laga keenay, taasoo 
dhibaatooyin fara badan laga dhaxlay.”qormadaanna 
waxaan ku soo qaadaneynaa: 
Dadaalladii Horuumarinta Manaahijta intii lagu jiray burburka. 

1991kii, markii uu burburay qarankii Soomaaliyeed, 
waxyaabihii u horreeyay ee lagu dareemay qaran la’aantu 
leedahay waxa ka mid ahaa adeegyadii bulshada ee 
noloshu  ku tiirsaneyd, oo la waayey kuwaas oo la’aantood 
ummaddu aysan sii jiri Karin, waxaana ka mid ahaa 
adeegyadaas: 
Adeeggii waxbarashada, Adeeggii caafimaadka, Adeeggii 
ammaanka. 

Seddexdaa adeeg waa adeegyada loogu baahi badan 
yahay in la daboolo oo wax laga qabto, waana adeegyo 
taabanaaya heerarka kala duwan ee ka mid ah nolosha 
bulshada. Haddii aan wax laga qaban, intii ay goori goor 
tahay, adeegyadaas baahida weyn ee loo qabo, waxaan 
shaki laheyn in dhibaatada hadda taagan ay sii 
ballaaraneyso, oo ay gaareyso heer aan wax laga qaban 
Karin. 
Adeegga waxbarashada oo ka jawaaba baahida loo qabo in 
la helo waxbarasho taya leh, oo ah xaq ka mid ah xuquuqda 
qofka muwaadinka ah, waxaan dhihi karna waxuu ugu 
horreeyaa seddexda adeeg ee aan soo sheegnay, laakiin 
su’aasha u baahan in la is weydiiyo waxay ahayd sidee baa 
lagu heli karaa adeeg waxbarasho oo taya leh mar haddii ay 
meesha ka baxday dawladdii Soomaaliyeed ee adeeggaas 
ummadda u qaban jirtay? 
Soomaalidu waxay ku maahmaahdaa “Raq waliba raggeed 
leh”, oo dulucdeedu tahay in xaalad kasta oo ba’an, kana 
dhigan hal qalan oo dayacan, waxa  ammaanteeda iyo 
ceebteeda leh raggii maalintaas Alla la kulmiyay dayacaa 
meesha ka jiray, waana sida maahmaadu ku baxday. 
Haddaba waxa sidaa ka dhignaa xaaladdii ba’neyd, ee 
ummadda Soomaaliyeed ku sugneyd sannadkii 1991kii, 
markii qarankii Soomaaliyeed ee dhibka badan loo soo 
maray, dhiigga bandanna loo soo daadiyay, ee Soomaalidu 
ay gacantooda ku burburiyeen, iyaga oo aan ka warheyn 
waxa laga dhaxlo haddii qaran burburo, waxaana durbadii 
ummaddii ku soo baxay waxbarasho la’aan, ammaan la’aan 
iyo caafimaad la’aan, oo saddexduba ahaayeen 
halbawlayaashii adeegga bulshada ee ay dawladdu bixiso. 
Si haddaba wax uun laga qabto, dhibaatadii waxbarasho oo 
dalka ka jirtay, waxa dalka ka billaawday dadaallo dib loogu 
soo nooleynaayo adeegyadii waxbarashada, ee burbur 
xoogga lihi soo gaaray, haddii ay ahaan laheyd dugsiyadii 
dawladda oo intoodii badneyd deegaan u noqday dad 
barakacayaal ah, oo dani soo badday, sidoo kale waxa la 

baab’iyay dhammaan wixii agab waxbarasho ahaa, oo dalku 
lahaa, Macallimiin dugsiyadii dalka wax ka dhigi jiray intoodii 
badneydna, waxay u shaqa tageen dalalka Carabta. 
Waxaana ka mid ahaa dadaalladaas waxbarashada dib 
loogu soo nooleynaayay dadaallo waddani ah, oo ay 
wadeen aqoonyahano waddaniyiin ahaa, oo u arkay in ay 
maanta tahay maalintii ay gudi lahaayeen abaalkii loo galay, 
oo sida lacag la’aanta ah wax loogu soo baray, laga billaabo 
dugsiga hoose ilaa heer jaamaceed, waxaana ka mid ahaa 
dadaalladaas furiddii dugsiyo hoose oo fara badan, oo ay ka 
fureen kaamamkii dadka soo barakay lagu quudinaayay, iyo 
kuwa kale oo fara badan, oo isugu jiray dugsiyo hoose, 
dhexe iyo sare oo gaar loo leeyahay. 
Dhanka kale waxa dalka ka socday dadaallo gurmad 
samafal ahaa oo dalkoo dhan ka socday, oo ay wadeen 
hay’ado isugu jiray kuwa islaami ah iyo kuwa aan  islaami 
aheyn, oo dalka ka waday adeegyo samafal, oo wax wey ka 
kaqabtay dib u soo nooleyntii waxbarashada dalka, 
waxayna hey’adahaasi bixnaayeen gunnooyin la siiyo 
maamulladii iyo macallimiintii hawsha waxbarashaadaa 
gacanta ku hayay, waxa kale oo ay bixin jireen tababarro 
kor loogu qaadaayo xirfadda waxbarasho ee kaadirka ku 
hawlan hawlaha waxbarashada. 
Haddaba waxaan u kala qaadi karna dadaalladii la geliyay 
waxbarashada, gaar ahaan horuumarinta manaahijta laba 
qeybood oo kala ahaa: 
1-Dadaalladii UNESCO iyo UNICEF ay geliyeen 
horuumarinta manaahijta dalka. Hay’adaha UNESCO iyo 
UNICSEF,oo ka mid ahaa hey’adihii qaraamada midoobay, 
waxay kaalliin mug leh ka qaateen horuumarinta manaahijta 
dalka intii burburka lagu jiray, waxaana ka xusi karna 
daadallada labada hey’adood qabteen: 
1993kii, hey’adda UNESCO, waxay u soo dirtay Soomaaliya 
khubaro soo daraaseeya ,baaxadda burburka soo gaaray 
waxbarashada dalka Soomaaliya,iyo in ay soo uruuriyaan 
wixii dukuminti waxbarasho ahaa oo ka badbaaday burburkii 
hey’adihii waxbarashada,waxayna ku guuleysteen in ay soo 
uruuriyaan dukumintiya fara badan ,oo ay laheyd 
Wasaaraddii Waxbarashada dalka, oo uu ka mid ahaa 
muxtawaayaadkii manhajkii qaranka Soomaaliyeed, ee 
ahaa kii ugu dambeeyay ee wasaaraddu diyaarisay 
siddeetamaadkii,waxayna hey’addaani qabatay shirar 
isdaba jog ahaa, oo la xiriiray sidii wax looga qaban laha  
manaahijta dalka, waxaana ka mid ahaa shirarkaas: 
 

Shirkii 1aad ee Neyroobi 1993kii. 
1993kii, hey’adda UNESCO, waxay shir ku qabatay 
magaalada Neyroobi ee dalka Kenya, waxaana shirkaas la 
isgug yeeray hey’adihii iyo ururradii dawliga ahaa ee si gaar 
ah u daneynaayay adeegyada waxbarashada. Ujeeddada 
ugu weyn ee shirkaasna waxay aheyd in maalgelin loo helo 
dib u daabicidda buugaagtii manaahijta dugsiga hoose  ee 
dalka Soomaaliya, laakiin nasiibdarro lama helin kaalmadii 
loo baahnaa si dib loogu daabacdo buugaagtii dalka.  
Shirkii 2aad ee Muqdisho 1996kii. 
1996kii, Hey’adda UNESCO, waxay mar kale shirk u 
qabatay magaalada Muqdisho, waxaana loogu yeeray 
khubara Soomaaliyeed, oo horay uga mid ahaa xafiiskii 
manaahijtii dalka iyo aqoonyanno kale, waxaana shirkaas 
lagu go’aamiyay in la qoro manhajka dugsiyada hoose, 
waxaan ka aheyn maaddooyinka culuumta bulshada. 

La soco….. 

W/D Prof: Maxamed Cilmi Toxow 13 

Qeybtii 9-aad 

Akhristayaal: Aayadaha 189 ee Suuratul-Baqara, 7-8 ee 

Suuratul-Mumtaxina, 6-13 ee Suuratul-Xujuraat iyo 

Aayado kale oo badan waxay inoo tilmaamayaan sida la 

doonayo inuu Aadanuhu iskula dhaqmo; Qof-qof, Koox-

koox, Waddan-waddan, Urur-urur, Xirfad-xirfad, taasoo 

ah ka shaqeynta hagaagga Bulshooyinka kala duwan ee 

Caalamka, iyo ka hortagga in dhexdooda dhib iyo fasaad 

isu geystaan.  

Iyadoo taa lidkeeda Aayadaha: 16 Suuratu-Israa, 45 

Suuratul-Kahfi, 83 Suuratu-Qasas, 25 Suuratu-Shuuraa, 

37 Suuratul-Naasicaat, 6-7 Suuratul-Calaq iyo kuwa kale 

oo badan ay inooga digayaan ku dhaqanka dhaqammada 

aan habbooneyn ee keeni kara dhib iyo fasaad bulshada 

dhexdeeda ka dhaca.  

Akhristayaal: Cilmiga Bulshadu wuxuu ina barayaa 

Akhlaaqda (Habdhaqanka), uu qof kasta oo bulshada ka 

mid ahi la rabo inuu kula dhaqmo qofka kale ama kooxda 

kale iyo sida la rabo in uu u ilaaliyo xuquuqaha oo idil, xaq 

gaar ah iyo xaq guud oo la wada leeyahay intaba, xaq 

muuqda oo la taaban karo: sida hantida guurtada ah iyo tan 

ma-guurtada ah,  iyo xaq muuqda laakiin aan la taaban 

karin sida: Xaqa waalidnimada, macallinimada, 

Sheekhnimada xaqa qoraalnimada, xaqa salaanta iyo 

ajiibideeda, xaqa darisnimada, midda qaraabanimada iwm.  

Sidoo kalena, wuxuu ina barayaa fududeynta hababka iyo 

agabka nolasha Aadanaha ee Dunidatan guudkeeda oo ku 

imaan karta nidaamka loo yaqaan qorshooyinka 

mashaariicda horumarinta adeegga Bulshada ee dhinac 

kasta oo nolasha aadanaha taabaneysa.  

Akhristayaal: waxaynu intaa aan soo sheegnay ugu 

dhaqmi karnaa marka aynu noqonno garaad qabaha uu 

Eebbe sheegay inuu ka dhigay wakiilkiisa arlada sida ku 

cad Aayadda 29-aad ee Suuratul-baqara, taasoo ah in uu 

Eebbe inoo gartay noona doortay inaynu nahay midka 

ugu sarreeya ifka aynu ku noolnahay uunka ku nool oo 

idil Jinnigaba ha ahaadee.  

Balse haddeynu sidaa u ekaan weyno waxaynu 

noqoneynaa kuwo gudan waayey waajibaadkoodii 

Rabbaaniga ahaa ee uu ka dhalan lahaa waajibka kale ee 

masaalixda aadanaha lagu ilaalinayo, sidaa darteed, 

Aadanuhu waa in uu shiilaa Caqligiisa oo ah sifada uu 

Eebbe ku doortay lana yimaadaa hawlo culculus oo uu ku 

hagaajinayo jiritaankiisa iyo danihiisa nololeed, maxaa 

yeelay Eebbe ayaa u fasaxay Aadanuhu inuu ku dhaqaaqo 

Arrin kasta oo uu ku hagaajisanayo Danihiisa nololeed 

isagoo ku ilaalinaya Xuduudda sharci ee la faray inuusan 

ka tallaabin sida ku cad Aayadaha 13-14 ee Suuratul-

Nisaa oo si cad aadanaha ugu sheegeysa haddii uu ka 

tallaabo xudduudda uu Eebbe ugu talagalay inuu ku 

shaqeysto in ay jiritaankiisa iyo danihiisa noqonayaan 

wax kama jiraan. 

Akhristayaal: Labada Maaddo ee kale oo ka mid ah 

Culuumta Bulshada kalana ah: Maaddada Taariikhda iyo 

Maaddada Juqraafiga ah aynu ogaanno iyaguna inay 

kaabayaan maaddada Cilmiga Beesha ee aynu ka soo 

sheekeynay, weliba ay aad u dhisayaan, soofeynayaana 

ama afeynayaan caqliga aadanaha marka uu aad u dhuuxo 

is bedbeddeladii taariikhihii hore ee Dunida, Asbaabihii 

burburka iyo asbaabihii hurumarka ee Bulshooyinkii 

noolaa Qarniyadii tegay iyo marka uu aad u dhuuxo 

cajaaibta walxaha uu Eebbe ka abuuray koonkaan aynu 

ku noolnahay iyo isbedbedellada ay sameynayaan 

Saacadaha, maalmaha, Bilaha, Sanooyinka hawada kuleyl 

iyo qabow, biyaha Macaan iyo dhanaan, Gudcur iyo 

Ileys, Meerayaasha iyo Xiddigaha, Roobabka xilliyada 

kala duwan, Onkodka iyo Hillaaca, Abaarta iyo Aaranka, 

iwm. 

Akhristayaal: intaasi oo dhammi waxay iftiin garasho u 

yeelayaan Caqliga Aadanaha marka uu si haboon u fekero 

aadna ugu cibra qaato, sahay caqli ka kororsado intaas 

aynu soo sheegnay, uuna uga faa’ideeyo hawlqabadkiisa 

uu ugu daneynayo Bulshooyinka kala duwan ee 

Aadanaha oo ay ka mid tahay in qof kasta uu qeyb 

firfircoon ka qaato wax u qabadka bulshada uu ka tirsan 

yahay degaan ahaan, iyadoo la raacayo Xadiiska 

Rasuulka (SCW) Eebbe Addoomadiisa wuxuu ugu jecel 

yahay midka ugu wax tar badan wax u qabadka 

Addoomada kale ee isaga la midka ah.  La soco …. 
Prof: Cali Sh. Maxamuud Gacal 

ABAARTII DABADHEER IYO XALKII LAGA GAARAY 

 
Aqoonyahannada Cilmiga dabeecadda, ku xeel dheeri 

waxay la socdaan waxyaabaha keena dhibaha 

dabeecadda, iyo hadba meelaha ay baabi’iso 

adduunka, khatarta ka dhalata, dhawrkii sanaba mar, 

hase ahaatee abaarihii helay Soomaaliya sanooyinka 

1817kii, 1847kii, 1855l-kii, 1911kii, 1929kii 1950-

51kii, 1969kii. 1974-75kii waxay kaga duwanaayeen 

abaartii ugu dambeysey sababo badaan darteed 

haba ugu horreysee waxaa is helay mar keliya 

roobab waayid, biyo xumo, baad la’aan iyo jirrooyin la 

socday abaarta. 

Lama arag, lamana maqal, lamana soo sheegin hadda 

ka hor Taariikhda Soomaaliya Beelo dhan oo wada 

cayroobay oo aanay u harin neefba, xataa Awrtii 

gurgurka aheyd, iyaga ayaa ugu horreeyey xoolaha 

aafadu heshey. Middaas ayaana ugu darnayd wax 

walba oo ku noqotay laba dhibood culeyskeed, ama 

dedejisay cayroowga iyo xeryaha gargaarka u soo 

cararka si ay lafahooda u badbaadshaan, kaddib 

markii ay wax walba ka quusteen, ilaa ay gaareen 

heer ah inay ka dhaqaaqeen xoolohoodii goor subax 

ah markii ay ka quusteen oo arkeen in aaney wax 

yididiilo lahayn, meeshii ayeyna ku dhammaadeen. 

Waxaana Xukuumadda Kacaanka Soomaaliyeed ee 

xilligaa jirtay u suura gashay, kaddib markii ay 

gargaartay dadkii cayroobay, oo xeryo xannaaneyn 

ah u furtay in ay ku dhaqaaqdo sidii ay wax dhaxalgal 

ah ugu qaban lahayd dadkaa tabaaloobey; waxayna 

go’aan ku gaartay kaddib markii si wacan loo dersay 

oo talooyin badan laga soo jeediyey in la dejiyo meel 

uga wanaagsan, miyiga iyo noloshii ay ku noolaayeen 

ee kadeedka ahayd wax badan. Markaa ayaa go’aan 

lagu gaaray in la dejiyo dhulal xeebo ah iyo meelo 

beero laga fasho si ay u noqdaan kalluumeysato iyo 

beeraley, ma guurto ah; waxayna noqotay taladaasi 

mid lagu dhaqaaqo tii ugu faa’iido badneyd 

Soomaaliya ilaa hadda. 

Sidaas daraadeed ayey Labada Gole ee xilligaa jiray 

go’aan ku gaareen arrintaa iyada ah 1-dii Juun 

1975kii, (Golihii Sare ee Kacaanka iyo Golihii 

Xoghayayaasha), waxaana lagu dhaqaaqay bishaa 

dhexdeeda tabaabushihii raridda dadkaa lagu 

qiyaasay RUBUC MALYUUN qof iyagoo loo qaybiyey 

Beeraley iyo Kalluumeysato Koox waliba sidii ay 

dooratay.Waxaana la faray 22 Hay’ad iyo 

Wasaaradood in ay fuliyaan go’aanka Raridda iyo 

Dejinta, kuwaasoo u qaybsaday Shaqada hadba sidii 

ay ugu kala toostay ama ugu kala habbonaayeen, laga 

bilaabo gaadiid iyo sahay diyaarin, taakulayn, 

Hannuunin; kuna dhammaatay meelayn dhulka la 

dejin lahaa, iyo sii diyaarin hawlihii ay qabsan 

lahaayeen. Waxayna qaadatay hawsha rariddu muddo 

ku dhow 2 bilood. Waxayna 20kii Agoosto 1975kii 

rasmi ahaan u dhammaatay hawshii rariddu iyadoo 

lagu qiyaasay dadkii la soo raray in ay ka baxeen 

habeen dhaxi iyo loxoska; wuxuuna ahaa xuskii ay 

Soomaaliya sameysey 20kii Agoosto 1975 oo la isugu 

soo baxay Fagaaraha Ciyaaraha Benaadir, mid ay ku 

muujineyso; libta ay ka gaartay arrintaa ay ku 

tallaabsatay, si wacanna wax uga qabatay; iyadoo 

siisay dadkii ka qayb galay Hawshaas Abaalgudyo 

muujinaya tixgelin sidii wax looga qabtay; Waxaana 

wax weyn naga taray hawsha Raridda Dawladda 

Midowga Soofiyeeti; waana looga mahad celiyey. 

Arrinta dejintuna waxay salka ku haysaa siyaasadda 

Dawladda ee  ku saabsan daryeelka danaha 

Dadweynaha, taasoo ku cad Xaashida Kowaad ee soo 

baxday 21kii Oktoobar 1969 kuna, saabsan in laga 

abuuro Dalka Bulsho Soomaaliyeed ee ku dhaqanta 

caddaalad, sinnaan iyo wada noolaansho iwm.» 

taasina ma suuragasho in ay ka hirgasho Bulsho Reer 

Guuraa Xoola Dhaqato ah qaarkeedna ay jahli, jirro 

iwm ay haysato qaarka kalena fursad u haystaan in 

ay horkac Sameeyaan dhinac kasta oo ku xiran 

noloshooda mar haddii ay ku nool yihiin magalooyin 

aad loogu dadaalayo daryeel wacanna haystaan, 

Sidaa daraaddeed ayaa lagu dadaaley in laga gudbo 

Marxaladdaa. Tallaabooyinka laga qaaday Dejinta 

Dadkaa Cayroobay.                      
                                                WD: Guddiga Akademiyada      

MAGACYADA DHALLINYARADII URURKA S.Y.L
 

 
Weli waxaa inoo socda aqoonsiga magacyada 13-kii 
dhallinyaro ee SYL iyo taariikhdooda oo kooban maadaama 
lagu jiro maalmihii xornimada Soomaaliya. 

1. 5. Cismaan Geeddi Raage: waxa uu ku dhashay Muqdisho, 

Gobolka Banaadir sanadkii 1925kii, waxa uu ku barbaaray gurigii 

labadiisa waalid wuxuuna yaraan ku bartay qur’aanka kariimka ah. 

Waxa uu galay dugsiyadii talyaaniga ahaa halkaas uu luqada 

talyaaniga ku bartay.  

Waxa uu ahaa Cusmaan darawal ku shaqeysta gaarigiisa 

waxaana mar loo magacaabay inuu noqday maamulaha sanduuqa 

bad baadada bulshada sannadku markuu ahaa 1956kii. Allaha u 

naxariistee Cusmaan Geeddi Raage wuxuu 13kii aasaasey ururka 

S.Y.L ka ahaa xubinta shanaad. 

2. 6. Dheere Xaaji Dheere:  Waxa uu ku dhashay Muqdisho, 

Gobolka Banaadir   sanadkii 1926kii, wuxuu ku barbaaray 

guriga labadiisa waalid wuxuuna qur’aanka bartay isaga oo yar. 

Dheere waxa uu ahaa nin ganacsiga jecel.Inta aanu dhicin 

dagaalkii labaad ee dunida ayuu ganacsi u aaday Afrikada Bari 

halkaas oo lagu xiray si tuhumo leh markii uu dagaalkii qarxay. 

Wuxuu xirnaa labaatan bari waxaana lagu soo celiyey dalka. 

Allaha u naxariistee Dheere Xaaji Dheere waxa uu ka ahaa 

13kii dhalinyaro ee aas aastay ururka S.Y.L xubinta lixaad 

marka la eegayo xilligii uu ku soo biiray iyo tiradii ka horreysay. 

3. 7. Daahir Xaaji Cusmaan: Waxa uu ku dhashay Degmada 

Hobyo ee Gobolka Mudug sanadkii 1925kii, waxa uu ku koray 

kuna bar  baaray guriga labadiisa waalid isagoo yar ayuu 

qur’aanka bartay wuxuuna aad ugu fiicnaa luqada carabiga. 

Markii uu qaangaaray waxa uu galay dugsiyada talyaaniga 

wuxuuna bartay luqada talyaaniga waxa kale uu galay Daahir 

iskuuladii ugu horreeyay ee uu furay Ingiriiska marka uu qabsaday 

gobollada koonfureed. Sannadkii 1944kii waxa loo magacaabay 

Daahir kaatib qeybta waxbarashada ee isticmaarkii Ingiriiska laba 

jeer ayaa laga masaafuriyey magaalada Muqdisho. Mar waxay 

ahayd 1948kii, waxaana la geeyey magaalada Ceelbuur. Waxaana 

lagu eedeeyay inuu si weyn uga qeyb galay dhacdadii todobadii 

oktobar 1948kii ka dhacday goobta Dhagax tuur. 

Markii labaadna waxaa loo musaafuriyey Degmada Eyl ee ka 

tirsan gobalka Nuugaal iyadoo lagu eedeynayo dhacdadii 1952kii 

ka dhacday degmada kismaayo inuu ka mid ahaa dadkii kiciyey. 

Sanadka markuu ahaa 1952kii waxa uu galay dugsiga siyaasadda 

ee talyaaniga wuxuuna ka bartay culuunta siyaasadda kadibna 

wuxuu helay deeq waxbarasho ee dalka talyaaniga, si uu 

waxbarashadiisa ugu sii dhammeysto.  

Sanadka markuu ahaa 1954kii waxaa loo magacaabay inuu noqdo 

wakiilka maamulka talyaaniga u jooga degmada Gaalkacyo, 

waana mas’uulkii ugu horeeyay oo waddani ah oo jaga noocaa oo 

kale ah loo dhiibo kadibna waxaa xaakin guud looga dhigay 

gobalka mudug oo dhan. 

Sannadku markuu ahaa 1960kii waa markii xorriyadda la heley 

waxaa loo magacaabay agaasimaha guud ee wasaaradda 

arrimaha gudaha. Isla sanadkaa ayuu aaday dalka jabaan asagoo 

hor kacaya wafdi matalaya jamhuuriyadda soomaaliya. Kadibna 

waxa uu waxbarasho u aaday dalka Jarmalka. Sanadku markuu 

ahaa 1964kii ayuu dalka ku soo noqday waxaana lagu celiyey 

xilkiisii hore uu ka hayey wasaaradda arimaha gudaha. 

4. 8. Cali Xasan Maxamuud: waxa uu ku dhashay Degmada 

Hobyo ee Gobolka Mudug sanadkii 1927kii. Wuxuuna ku 

barbaaray miyiga degmada hobyo, yaraantiisii ayuu u wareegay 

degmada Eyl oo ka tirsan gobalka nuugaal, halkaa ayuuna ku 

bartay qur’aanka kariimka ah, muddo ka dibna wuxuu u soo 

wareegay magaalada Muqdisho, wuxuuna la noolaa qaraabadiisa. 

Cali Xasan wuxuu bartay luqada talyaaniga wuxuuna ka soo baxay 

Machadka macallimiinta ee Muqdisho. Wuxuu ahaa waddani ficilo 

iyo xamaasad badan muddo kadibna waxa uu aaday dalka 

talyaaniga, wuxuuna halkaa wakiil uga ahaa dowladdii daakhiliga 

aheyd ee la dhisay 1956kii. 

Muddo ka dib waxa uu u wareegay dalka Mareykanka halkaas oo 

safiir loogu magacaabay marka xornimada la qaatay 1960kii. 

5. 9. Maxamed Cali Nuur: waxa uu ku dhashay Degmada 

Shangaani oo ka tirsan Gobolka Banaadir,  sanadkii 1927kii, waxa 

uu ku bar baaray guriga waalidkii yaraantiisii ayuu qur’aanka iyo 

qoraalkaba bartay wuxuuna galay dugsiyada Talyaaniga halkaa 

ayuuna saddex sano wax ku baranayey ilaa uu luqadda talyaaniga 

uu si fiican u bartay. Maxamed Cali Nuur waxa uu ku sifoobay 

waddaniyad iyo gumeysi diidnimo. 

Waxey xukuumaddii talyaaniga intaa kadib u magacawday kaatib 

wax u qora, talyaaniga markii laga qabsaday koonfurta soomaaliya 

xukuumaddii ingiriisku waxa iyana u magacaabeen shaqaale 

joogto ku ah xafiiskooda, ilaa uu ku biiray ururka S.Y.L isagoo ka 

noqday xubinta sagaalaad ee aas aasayaashii ururka. 

6. 10. Maxamed Faarax Hilowle: waxa uu ku dhashay Mareeg oo 

ka tirsan Gobolka Galgaduud sanadkii 1925kii. Wuxuu aabihii 

dhintay isagoo saddex jir ah, markii uu toban jir gaaray hooyadii 

ayuu ula soo wareegay magaalada Muqdisho. Qur’aanka kariimka 

waxa uu bartay isaga oo yar wuxuuna galay dugsiyada talyaaniga 

halkaas uu af talyaaniga ku bartay. Sanadkii 1937kii waxa loo 

magacaabay diiwaanhaye wuxuuna xilkaa hayey ilaa dagaalkii 

labaad uu dunida.    

soco …. 

 

W/D: C/qaadir Nuur Xuseen (Maax) 

AQOONTA CAAFIMAADKA 

NADAAFADDA CUNNADA, BIYAHA & GURIGA 

 
NADAAFADDA DHULKA 

Dhulku waa meesha la degganyahay oo lagu raaxaysto. Sidaas 

aawadeed ayay lagama maarmaan u tahay in nadaafaddiisa la 

dhawro oo lagu dadaalo inuu mar walba hufnaado. 

Dhulka ay guryuhu ku yaalliin, fagaagga ay kala leeyihiin, 

waddooyinka dhex mara iyo bannaannada xaafadaha kala 

gooya waxaa la doonayaa in aad loo hufo, qashinkana aan lagu 

daadin haddii kale waxaa ka dhalanayaa cayayaanka cudurrada 

keena. 

Beeraha nasashada iyo barxadaha magaalooyinka ku yaal waa 

in aad nadaafaddooda loo ilaaliyaa oo aan la wasakhayn loona 

kor tegin, maxaa wacay waa meesha uu dadku ku nasto, oo uu 

ku tebiyo daalkii uu shaqada kala kulmay, waxna uu ku 

akhristo, carruurtana loogu raaxeeyo oo lagu maaweeliyo. 

Nadaafadda dhulka waxaa ka mid ah in lagu beero dhir qurux u 

kordhisa, habaaska kacayana celisa, iyadoo isla mar ahaantaas 

dadku ka helayo hoos iyo neecaw caafimaad leh. 

Meelaha laga yaabo in boor ka kaco waa in la rusheeyo si ay 

ciiddu u degto. Nadaafadda dhulku waxa ay ka dhigan tahay 

tan oogada, dharka iyo gogosha, sidaas awgeedna waa in aad 

loo dhowraa. 

Q A Y B T A  L A B A A D  

JEERMIGA 

Jeermigu wuxuu ka mid yahay uumanka badan oo cudurrada 

keena. Jeermigu isaguna markiisa wuxuu u qaybsamaa jaadad 

fara badan oo ku kala duwan xagga qaabka, xagga dhaqanka 

iyo xagga halistaba. Xagga qaabka bal haddaan ka eegno 

waxaan arkaynnaa in jeermiga qaarkii dhuudhuuban yahay, 

qaarna qarqaroofan yahay qaar kalena uu wareegsan yahay. 

Xagga halista haddii iyadana laga eego waxaa la ogsoon yahay 

in jeermiga qaarkii cudur u keeno dadka keligi, qaarna nafleyda 

kale, qaar saddexaadna dadka iyo nafleyda kaleba. Xagga 

dhaqanka waxaa jira in jeermiga qaarkii ku noolaan karo dadka 

jirkiisa keli ah qaarkii kalena ay suurowdo inuu debedda isaga 

noolaan karo, intuu doono, ilaa uu ka helo qof uu oogadíisa 

galo. Waxaa isweydiis leh maxaa jeermigu dadka oogadiisa u 

galaa oo markaas cudurro ugu kiciyaa. Jawaabtu waxaa weeye 

in jeermiga laftiisu yahay nafley oo sida nafley kasta oo kale 

uu u baahan yahay quud, quudkaasoo uusan isagu awood u 

lahayn inuu samaysto. Taasaa jeermiga ku khasbaysa inuu 

raadsado nafley kale oo uu ka helo wuxuu u baahan yahay. 

Jeermigu si qarsoodi ah buu qofka jirkiisa u soo gala isagoo 

kaalmaysanaya yaraantiisa badan oo aan qofka u oggolaan karin 

inuu inta indhihiisa keligood ku arko markaas iska celiyo. Markii 

la rabo in jeermiga la arko Waxaa lagu isticmaalaa aalad gooni ah 

oo la yiraahdo «Weyneeye» (mikra-skoob) oo wixii lagu fiiriyo 

muuqaalkooda aad u weynaysa si markaas araggoodu u 

sahlanaado. Jeermiga waxyaalaha qofka u legda Waxaa ka mid ah 

cunno xumada iyo nadaafad xumada. Qofkii cunno wanaagsan 

cuna oo oogadiisu xoog leedahay iyo kii ku dadaala nadaafadda 

korkiisa, tan dharkiisa iyo tan gurigiisaba, jeermigu kuma soo 

degdego. 

CAYAYAANKA 

Cayayaan waxaa la yiraahdaa xayawaanka kuwiisa yaryar, sida 

duqsiga. kaneecada, booddada, injirta, barambarada, shinnida, 

dhurdaha, balambaalista, roobladhacda iwm. Sida magacyada 

aan soo sheegnay laga garan karo cayayaanka waxaa ka mid 

ah. kuwo Wax dhiba, sida: duqsiga, kaneecada, booddada, 

injirta iyo barambarada; kuwo wax tara, sida: shinnida iyo 

dhurdaha, kuwo aan dadka waxna u tarin Waxna u dhimin, 

sida: balambaalista iyo roobladhacda. Danta casharkaan laga 

leeyahay waxaa weeye inaan barannaa cayayaanka kuwiisa 

dadka caafimaadkiisa dhiba, si ay dabadeed u sahlanaato 

iskajiriddoodu. Kuwaas waxaa ka mid duqsiga, kaneecada, 

booddada, injirka iyo barambarada. Sida un cayayaanku 

cudurrada dadka u gaarsiiyaa Waa inuu inta qofka buka ama 

wasakh meel taal ku hakado uu ka soo qaado jeermiga iyo 

uumanka kale ee cudurka kiciya oo uu markaas qofka fayow 

jirkiisa ama cunnada uu cunayo iyo cabitaankiisa ku abuuro. 

Cayayaanka qaarki cudurka wuxuu ku faafiyaa qaniinyo, sida: 

kaneecada, qaarka kalena inuu waasakhda qaado, sida: duqsiga 

iyo barambarada. Giddigood kuwaas cudurrada keena, waxaa 

lagu tilmaamaa inay yihiin "gaadiid cudur“. Dadku aalaaba 

waa sahladaa bahalladaas waxyeelladooda, taasoo aan dhici 

lahayn hadduu ogaan lahaa in dhibka ay dadka caafimaadkiisa 

u geysanayaan uu aad uga badan yahay kan bahallada 

waaweyn. Sidaas daraaddeed waxaa loo baahan yahay in 

bahalladaas lala dagaallamo. 
 

DIQSIGA 

Duqsigu waxa uu ka mid yahay cayayaanka kuwa ugu daran oo 

dadka cudurka u keena, Wuxuuna ku dhalaa oo ku tarmaa 

kuddaafadaha, musqulaha, xeryaha xoolaha iyo meelaha wax 

qurrnay yaalliin oo dhan. Cimrigiisu Waa dhawr toddobaad 

illowse markii kumanyaal dhintaanba kumanyaal baa dhasha, 

tarantiisuna waxay aad u badataa markii roobku da'o, oo 

dhulka qoyo. Wixii qoyan iyo qurunka ayuu dusha ka fuulaa oo 

cunaa, Wuxuuna manjaha ku qaataa xaako mid bukaa tufay, 

malax boog ka timid, saxaro iyo wax la mid ah, markaasuu 

cuntada, alaabta lagu dhaqmo iyo oogada dadka kula istaagaa 

oo jeermigiisa halista ah ku reebaa. Sidaas daraaddeed duqsigu 

wuxuu ka mid yahay”gaadiidka cudurka”. 

GUDDIGA AKADEMIYADA 

17

1 



JIMCE, 30-KA JUUN 2017, BILLE WARGEYSKA SOMASA, TIRSIGA: 09, SANNADKA 1-AAD.  

 
 

 

QORAALKA SHEEKADA 

 
Qeybtii 6-aad 

Jaangoynta sheekada:  

Sheekadu waxay ku saabsan tahay walwalkii iyo 

walaacii ay soo mudatay afo (Caasho) oo goob dagaal 

looga soo wariyey dhimashadii ninkeeda. 

I. Xaaladdii uu qoysku ku sugntaa intaan 

dhimashadiisa la soo sheegin.  

XUBNAHA SHEEKADA GAABAN 

Xubnaha sheekada gaabani ama nooc kasta oo qoraal 

ahiba, waa waaxyaha ama riciraha uu dhismaheedu ka 

kooban yahay. Xubnahaas oo dhismo ahaan is 

garabsadaa waxay sameeyaan bandhig suugaaneed oo 

midaysan, waxay xubnahaasi isugu jiraan. Jilayaal, 

rakib (Plot), luuq) Tone), Luqo, Macne, raad reeb 

(Atmosphere) iwm, waxaan halkaa ku dhex galeynaa 

kuwa ugu muhiimsan lana xiriira sheekada gaaban.  

RAKIBKA: waa kala habaynta ama rakibaadda 

figradaha iyo dhacdooyinka sheekadu isku hawshay. 

Haddiise si kale loo yiraahdo waa isku gunudka 

dhacdooyinka si ay sheeko u togato figteeda (Climax) 

dabadeedna ugu soo janjeersato gabogabadeeda iyada 

oo taxaysa afkaar maskaxdayadu u cuntami karta.Figta 

waabarta noqodka ee ay ka weecato dareen jiidashada 

qormadaas tiraabeed, halkaasoo uu akhristuhu ka 

saadaalin karo gabagabada sheekadaas, isla markaas 

figtu waa meesha ugu xiiso badan qormadaas. Xiisaha 

iyo dhadhanka sheeko waxay ku xiran tahay sare u 

qaadidda figta xagga dhismaha sheekada. 

Sheekada gaabani oo nooca ugu sahlan qormooyinka 

male-awaalka ahi waxay leedahay hab sahlan ooy isu 

rakibto. Waxaa rakibkeedu ku salaysan yahay halka 

mar dhac oo ugu weyn kaasoo ay kaaliyaan 

dhacdooyinka yaryar, haddiiba ay jiraan. Haddaan si 

kale u eegno mardhacaasi wuxuu sheekada u yahay, 

lafdhabar, dhacdooyinka kale oo yaryarina waxay u 

taagan yihiin addimihii sheekada.Ma jiraan 

dhacdooyin dhinac orda oo la tartama midda weyn 

sida noofalka, kuwaasoo hadday jiri lahaayeen murgin 

lahaa afkaarta dulucda sheekada. Mardhacaas weyn 

ayaa qoraaga sheekada gaabani ku soo bandhigaa 

farshaxan qoraal oo midaysan oo leh bilow, dhex iyo 

dhammaad suuroobi kara.  

Qoraaga hawshiisa xirfadda u lihi wuxuu rakibkaa 

qoraalka u habeeyaa si xiiso iyo u muhasho 

leh.Wuxuu ku khasbaa inuu akhristuhu, dhacdo walba 

ama curris walbaoo uu akhriyo badidiisa, isweeydiiyo 

su'aasha ah; maxaa ku xigi doona? Haddii si kale loo 

yiraahdo, qoraaga culusi wuxuu hawshiisa u soo 

bandhigaa si qoraalkaasi hoggaan ugu qabsado 

akhristaha oo curiskaba kan ku xiga ugu sii dhiibo ilaa 

uu ka dhammeeyo sheekadaaas.  

Haddaan u leexanno sheekada “Mayd socda” 

rakibkeedu aad buu u sahlan yahay una cad yahay.Afo 

saygeedii dagaal looga dilay ayaa dhimashadiisa loo 

soo warinayaa.Waxay mudanaysaa walwalkii, 

walaacii iyo dhibkii loo yiqiin agoonley dhimashada 

ninkeedu ku cusub tahay.Siday caadada soomaaliyeed 

ahaydba waxay isu diyaarinaysaa in dumaashigeed 

dumaalo. 

Rakibka sheekadu markaas ayuu figtiisii ugu sarraysay 

gaarayaa, sheekadu inteeda kale oo ka hadlaysa 

imaatinkii xirsi oo dhimashadiisa la haystay iyo isku 

burburiddii qoysku waxay noqonaysaa gabagabada 

rakibka sheekada.Halkaas ayaa xaaladdu caadigeedii 

hore ugu noqonaysaa. 

JILAYAASHA: Shakhsiyadda magoogasho waa 

dadka jilaya ama ay sheekadaasi ku socoto. Waa 

ciidanka sheekadu ku tiirsan tahay oo aan la’aantood 

la soo bandhigi Karin.Haddii dhan kale laga eego waa 

dadka haya socodka sheekada oo ay facaayilkooda ku 

horumarto shaksiyaadkaas loo adeegsaday 

qormooyinka male-awaalka ah waxaa loo yeelaa 

qaybna ka qaadanaya bandhigista waayo aragnimada 

ay qormadaasi gudbinayso. Dabeecadaha jilaha qormo 

tiraabeed lagu soo bandhigo waxaa laga dareemi karaa 

facaayilkiisa, birirta wajigiisa, hadalkiisa, jacaylkiisa, 

necaybkiisa iwm. Dabeecaddaasi ama sifooyinkiisa oo 

dhami waxay inoo muujinayaan shakhsigaasi dad 

noocuu ka yahay sida tuug, geesi, deeqsi xaasid, 

qabiid, IWM. 

Shakhsiyayntu waa arrin aan looga maarmin curinta 

suugaanta. Haddii aan dib u dheehano macnayaasha 

kala  geddisan oo erayga ‘suugaan’ loo asteeyay 

waxaan daremaynaa in macnayaashaasi ay ku wada 

salaysan yihiin nolosha aadanaha iyo waayo 

aragnimadooda sidaas darteed, shaksiyayntu waa shay 

lagama maarmaan u ah curinta suugaanta, mar haddii 

ay noocyo aadanaha ka mid ah ay u taagan yihiin. 

Shakhsiyeynta sheekada gaabani aad bay uga sahlan 

tahay kuwa qormooyinka dhadheer ee male-awaalka.  
La soco ….. 

C. C. Warsame (Feegaar) 

18

1 

http://ceelgaal100.blogspot.com/2016/05/dheefaha-akhriska.html


JIMCE, 30-KA JUUN 2017, BILLE WARGEYSKA SOMASA, TIRSIGA: 09, SANNADKA 1-AAD.  

 

 

DHAQAN SAWIRAN 
 

Boggan waxa aannu bil walba ku soo qaadannaa hal shey oo ah waxyaaba 

soomaalidu hiddaha iyo dhaqanka u leedahay, kaas oo aqoontiisa iyo 

faa’iidada uu u leeyahay bulshada aanay dad badan ku baraarugsaneyn. 

waxaanna sheygaa ka bixinnaa faallo kooban oo ku saabsan waxa uu yahay 

iyo sida loo adeegsado. Taasina Akadeemiyada Cilmiga Fanka iyo Suugaanta 

ayaa u xilsaaran. 
 

Sawirkan hoose waxaa kaaga muuqda Masalle oo ah harag lamagdeeyay oo 

la isugu jebiyay si qurux badan kaas oo deegaannada Soomaalida oo dhan 

caan ka ah. Gaar ahaan waxaa aad looga yaqaanaa deegaannada miyiga. 

Masalle 

 
Masalle. waxaa lagu arkaa degta culimada, mowlacyada iyo 

xilqooyinka Cilmiga. Waxaana aad loo adeegsadaa xilliyada salaadda. 

Masallaha waxaa laga sameeyaa harag weyl lo’aad oo labo jir ah ama 

haragga labo neef oo ari ah oo leysku tolay inta la magdeeyo ayaa asal 

gaduudan la mariyaa. markaas ayaa waxaa la isugu jebiyaa si isla’eg 

oo sida cimaamadda garabka loo saaran karaa. Masalluhu haddii aan 

si fudud u tilmaamno waa sijaayadda ama derin maqaar ka sameysan 

oo kaliya loogu talo galay in salaadda lagu tukado. Badanaa masallaha 

waxaa qaata oo aan laga waayin dadka reer guuraaga ah, cullumada 

lixdan jirrada ah, iyo dhallinyarada xerowga ah. Badannaa waxaa la 

kala waayin oo qofka culumada ah la saaxiib ah masallaha iyo ubbada 

weysada. 

Waxa uu tilmaan u yahay qofka marka uu masallo wato ama masallo 

uu guriga u yaallo inuu yahay qof ehelu-salaad ah oo ilaah ka baqaya. 

GUDDIGA AKADEMIYADA 

